
Útdráttur	  
Þessi	   heimildaritgerð	   fjallar	   um	   sjálfsmynd	   unglinga,	   þróun	   hennar	   og	  mótun	   ásamt	  

þeim	   áhrifum	   sem	   samskipti	   innan	   fjölskyldunnar	   og	   uppeldishættir	   geta	   haft	   á	   þá	  

þróun.	  Unglingsárin	  eru	  tímabil	  mikilla	  breytinga,	  bæði	  líkamlegra	  og	  sálrænna,	  en	  eitt	  

af	   aðalverkefnum	   unglingsáranna	   er	   uppbygging	   sjálfsmyndarinnar.	   Sjálfsmynd	  

einstaklinga	   tekur	   að	   þróast	   strax	   við	   fæðingu	   og	   er	   stöðugt	   að	   mótast	   alla	   ævina.	  

Margir	  þættir	  hafa	  áhrif	  á	  það	  hvernig	  sjálfsmyndin	  byggist	  upp	  og	  hafa	  rannsóknir	  sýnt	  

fram	   á	   að	   fjölskyldan	   er	   stór	   mótunarþáttur	   í	   byggingu	   sjálfsmyndarinnar.	  

Uppeldishættir	  foreldra	  skipta	  þá	  miklu	  máli,	  en	  rannsóknir	  hafa	  sýnt	  að	  þeir	  unglingar	  

sem	  búa	  við	   leiðandi	  uppeldishætti	   foreldra	   sýna	  meira	   sjálfstæði	  og	  ábyrgð	  og	  þróa	  

með	   sér	   betri	   sjálfsmynd	   og	  meiri	   sjálfsvirðingu	   en	   aðrir	   einstaklingar.	   Í	   því	   ljósi	   eru	  

samskipti	  foreldra	  og	  unglinga	  einnig	  mikilvæg,	  en	  góð	  samskipti	  þar	  á	  milli	  leiða	  af	  sér	  

betri	   sjálfsmynd	   fyrir	   unglinginn.	   Rannsóknir	   hafa	   jafnframt	   sýnt	   fram	   á	   mikilvægi	  

samskipta	  við	  systkini	  í	  mótun	  sjálfsmyndar.	  Því	  betri	  samskipti	  og	  tengsl	  sem	  unglingar	  

hafa	  við	  systkini	  sín,	  því	  betri	  er	  sjálfsmynd	  þeirra.	  Mikilvægt	  er	  fyrir	  foreldra	  að	  átta	  sig	  

á	  því	  viðkvæma	  ferli	  sem	  þróun	  sjálfsmyndarinnar	  er	  og	  brýnt	  að	  þeir	  séu	  meðvitaðir	  

um	  hvernig	  uppeldishættir	  þeirra	  og	  samskipti	  við	  unglinginn	  tengist	  því	  ferli.	  	  

Formáli	  
Þessi	  ritgerð	  var	  unnin	  á	  vormisseri	  árið	  2013	  sem	  14	  eininga	  lokaverkefni	  til	  BA-‐gráðu	  í	  

uppeldis-‐	   og	   menntunarfræði	   við	   Háskóla	   Íslands.	   Áhugi	   minn	   hefur	   lengi	   tengst	  

börnum	   og	   unglingum	   og	   þáttum	   sem	   tengjast	   þeim,	   þar	   á	   meðal	   fjölskyldunni.	  

Aðallega	  liggur	  þó	  áhugi	  minn	  á	  andlegum	  þroska	  þeirra,	  velferð	  og	  líðan.	  Því	  ákvað	  ég	  

að	   skrifa	   lokaverkefni	  mitt	   um	   unglinga	   og	   sjálfsmynd	   þeirra.	   Leiðbeinandi	  minn	   við	  

gerð	  þessa	  verkefnis	  var	  Eyrún	  María	  Rúnarsdóttir,	  doktorsnemi	  og	  stundakennari	  við	  

Menntavísindasvið	   Háskóla	   Íslands.	   Eyrúnu	   vil	   ég	   þakka	   kærlega	   fyrir	   stuðning,	  

hreinskilni	  og	  góða	  handleiðslu.	  Þá	  vil	  ég	  þakka	  tengdaföður	  mínum,	  Víði	  Sigurðssyni,	  

fyrir	  yfirlestur	  á	  verkefninu.	  Einnig	   fá	   foreldrar	  mínir	  miklar	  þakkir	   fyrir	  pössun	  á	  syni	  

mínum	  og	  að	  lokum	  fær	  unnusti	  minn	  þakkir	  fyrir	  ómetanlegan	  stuðning	  og	  þolinmæði.	  	  

Inngangur	  
Unglingsárin	  eru	  umfangsmikið	  tímabil	  í	  lífi	  hvers	  einstaklings.	  Á	  þeim	  tíma	  göngum	  við	  

í	  gegnum	  ýmsar	  breytingar,	  bæði	   líkamlegar	  og	  sálrænar	  (Berk,	  2007).	  Erik	  H.	  Erikson	  

(1968)	  telur	  að	  eitt	  meginverkefni	  unglingsáranna	  sé	  að	  öðlast	  og	  þróa	  með	  sér	  sterka	  

sjálfsmynd.	  Hluti	  af	  því	  ferli	  að	  skapa	  sterka	  sjálfsmynd	  er	  að	  taka	  ákvarðanir	  um	  hver	  

þeirra	  stefna	  í	  lífinu	  sé,	  þar	  með	  talin	  menntun	  og	  félagsleg	  viðhorf	  þeirra.	  	  

Mörg	   og	   flókin	   hugtök	   eru	   til	   yfir	   sjálfið.	   Í	   þessari	   ritgerð	   verður	   notast	   við	  

hugtökin	   sjálfsmynd	   og	   sjálfsvirðing	   (Harter,	   1999).	   Sjálfsmynd	   (e.	   self-‐concept)	  

einstaklinga	   er	   að	   þróast	   alla	   ævina	   og	   breytist	   og	   þroskast	   með	   auknum	   aldri,	  

hlutverkum	   og	   þeim	   breytingum	   sem	   einstaklingar	   ganga	   í	   gegnum	   í	   lífinu	   (Demo,	  

1992).	  Það	  sem	  meðal	  annars	  byggir	  upp	  sjálfsmyndina	  eru	  hugmyndir	  einstaklinga	  um	  

sjálfa	   sig,	   hvernig	   þeir	   upplifa	   sig	   og	   skynja	   álit	   annarra	   (Sebastian,	   Burnett	   og	  

Blakemore,	   2008).	   Sjálfsvirðing	  og	   sjálfsmynd	  eru	  nátengd	  hugtök,	   en	   sjálfsvirðing	  er	  

gjarnan	  notuð	  yfir	  þann	  þátt	  sjálfsmyndar	  sem	  er	  mælanlegur	  (Peterson,	  Schulenberg,	  

Abramowitz,	   Offer	   og	   Jarcho,	   1984).	   Sjálfsvirðingin	   (e.	   self-‐esteem)	   birtist	   þá	   í	   þeirri	  

mynd	   sem	   hver	   og	   einn	   einstaklingur	   hefur	   af	   sjálfum	   sér	   og	   hvernig	   hann	   metur	  

verðleika	  sína	   (Sigrún	  Aðalbjarnardóttir,	  2007).	  Abraham	  Maslow	  setti	   fram	  kenningu	  

um	   mikilvægustu	   þarfir	   í	   lífshlaupi	   fólks.	   Hann	   telur	   að	   allar	   þarfir	   einstaklinga	   séu	  

meðfæddar	  og	  sú	  fyrsta	  birtist	  strax	  við	  fæðingu,	  sem	  er	  þörfin	  fyrir	  umönnun	  og	  fæðu.	  

Þar	  á	  eftir	  leitar	  barn	  eftir	  öryggi	  og	  síðar	  eftir	  kærleik.	  Þegar	  þessum	  þremur	  þrepum	  

er	  náð	  fara	  einstaklingar	  að	  sækjast	  eftir	  sjálfsvirðingu	  auk	  virðingar	  annarra.	  Þegar	  því	  

hefur	  verið	  náð	  getur	  einstaklingur	   leitast	  eftir	   sjálfsbirtingu,	   sem	  er	  efsta	  skrefið,	  en	  

með	  því	  leitast	  einstaklingurinn	  eftir	  því	  að	  verða	  sú	  besta	  manneskja	  sem	  hann	  getur	  

orðið.	  Í	  því	  ljósi	  er	  mikilvægt	  að	  sinna	  grunnþörfum	  sínum	  vel	  og	  er	  sjálfsvirðingin	  ein	  af	  

þessum	  grunnþörfum	  sem	  mikilvægt	  er	  að	  sinna	  (Sigurlína	  Davíðsdóttir,	  2006).	  

Ýmislegt	   í	   umhverfi	   okkar	   getur	   haft	   áhrif	   á	   það	   hvernig	   sjálfsmynd	   og	  

sjálfsvirðing	   þróast.	   Einn	   mikilvægasti	   vettvangurinn	   er	   þó	   fjölskyldan,	   enda	   hafa	  

fræðimenn	   skoðað	   og	   sýnt	   fram	   á	   mikilvægi	   fjölskyldunnar	   á	   unglingsárunum,	   með	  

tilliti	   til	  uppeldishátta	   foreldra,	   samskipta	  þeirra	  við	  unglinga,	  auk	  samskipta	  unglinga	  

við	  systkini	  sín	  (Collins	  og	  Steinberg,	  2008).	  	  

Markmiðið	   með	   þessari	   ritgerð	   er	   að	   skoða	   þróun	   sjálfsmyndar	   hjá	  

einstaklingum	   á	   unglingsárum	   og	   skoða	   hvaða	   þættir	   geta	   mótað	   sjálfsmynd	   og	  

sjálfsvirðingu	   unglinga.	   Þá	   er	   helsta	   markmiðið	   að	   skoða	   hvernig	   samskipti	   í	  

fjölskyldunni	  hafa	  mótandi	  áhrif	  á	  sjálfsmynd	  og	  sjálfsvirðingu	  á	  unglingsárunum.	  Í	  því	  

skyni	   eru	   samskipti	   milli	   foreldra	   og	   unglinga	   skoðuð	   sem	   og	   samskipti	   í	  

systkinahópnum	  og	  önnur	  áhrif	  systkina,	  þegar	  þau	  eru	  til	  staðar.	  

Til	   að	   byrja	   með	   er	   fjallað	   um	   unglingsárin.	   Skoðað	   er	   á	   hvaða	   aldursbili	  

unglingsárin	  standa	  yfir	  auk	  almenna	  hugmynda	  um	  það	  tímabil.	  Þá	  eru	  þær	  breytingar	  

sem	  unglingar	  ganga	  í	  gegnum	  skoðaðar,	  meðal	  annars	  líkamlegar	  breytingar,	  sálrænar	  

breytingar	  og	  breytingar	  á	  vitsmunaþroska	  þeirra.	  	  

Næst	   er	   farið	   í	   þau	   hugtök	   sem	   tengjast	   sjálfinu	   og	   er	   notast	   við	   í	   þessari	  

ritgerð,	   en	   það	   eru	   hugtökin	   sjálfsmynd	   og	   sjálfsvirðing.	   Sjálfið	   er	   skilgreint	   ásamt	  

sjálfsmynd	  og	  sjálfsvirðingu.	  Þá	  er	  þróun	  sjálfsmyndar	  hjá	  bæði	  börnum	  og	  unglingum	  

skoðuð	   auk	   kenninga	   Erik	   H.	   Erikson	   og	   James	   E.	   Marcia.	   Í	   lok	   þess	   kafla	   eru	   áhrif	  

jafningjahóps	  og	  skóla	  á	  sjálfsmynd	  unglinga	  rædd.	  	  

Þá	   er	   komið	   að	   fjölskyldunni.	   Fjallað	   er	   um	   margar	   og	   misjafnar	   gerðir	  

fjölskyldna	   auk	   mikilvægi	   þeirra	   í	   lífi	   einstaklinga.	   Hlutverk	   foreldra	   er	   skoðað	   og	  

hvernig	   foreldrar	   geta	   haft	   áhrif	   á	   sjálfsmynd	   unglinga	   með	   mismunandi	  

uppeldisháttum	  og	  samskiptum.	  Að	   lokum	  er	   farið	   í	  hlutverk	  systkina,	  hvað	  einkennir	  

góð	   systkinasambönd	  og	  hvernig	   samskipti	   og	   sambönd	   við	   systkini	   geta	  haft	   áhrif	   á	  

sjálfsmyndina.	  	  

Rannsóknarspurningarnar	   sem	   lagt	   er	   upp	   með,	   eru:	   Hver	   eru	   helstu	   stig	   í	  

þróun	   sjálfsmyndar	   einstaklinga	   á	   unglingsárum?	  Hvernig	   geta	   samskipti	   foreldra	   við	  

unglinginn	   og	   uppeldishættir	   þeirra	   tengst	   mótun	   sjálfsmyndar	   unglingsins?	   Og	   að	  

lokum:	  Hvernig	  geta	  samskipti	  í	  systkinahópi	  haft	  áhrif	  á	  sjálfsmynd	  unglinga?	  

1.	  Unglingsárin	  
Hugmyndir	  um	  unglingsárin	  sem	  sérstakt	  skeið	  í	  þroska	  einstaklingsins	  hafa	  lengi	  verið	  

við	   lýði.	   Á	   fjórðu	   og	   fimmtu	   öld	   fyrir	   Krist	   höfðu	   grísku	   heimspekingarnir	   Platón	   og	  

Aristóteles	   skýrt	   frá	   unglingsárunum	   sem	  þriðja	   tímabili	   lífskeiðsins,	   en	   þetta	   tímabil	  

varði	  frá	  14	  ára	  aldri	  til	  21	  árs	  aldurs.	  Þó	  var	  ekki	  farið	  að	  nota	  hugtakið	  unglingsár	  fyrr	  

en	  í	  lok	  19.	  aldar	  og	  í	  byrjun	  þeirrar	  20.	  Fram	  að	  því	  hafði	  verið	  talað	  um	  einstaklinga	  á	  

þessu	  aldursskeiði	  sem	  ungt	  fólk	  (Arnett,	  2007).	  	  

Samkvæmt	   Alþjóðaheilbrigðismálastofnuninni	   (2008)	   eru	   unglingar	   þeir	  

einstaklingar	   sem	  eru	  á	  aldrinum	  11	   til	  19	  ára.	  Hverju	   sinni	   telst	  um	  einn	  af	  hverjum	  

fimm	  einstaklingum	  í	  heiminum	  til	  unglinga.	  Erfitt	  getur	  verið	  að	  tengja	  unglingsárin	  við	  

eitthvað	  sérstakt	  aldursbil	  (Fenwick	  og	  Smith,	  1993/1996),	  en	  oft	  eru	  þau	  talin	  vera	  frá	  

11/12	   ára	   aldri	   til	   18	   ára	   aldurs	   (Berk,	   2007).	   Neðri	   mörkin	   tengjast	   líffræðilegum	  

skilgreiningum	   en	   efri	   mörkin	   þeim	   félagslegu.	   Neðri	   mörkin	   eru	   auðsjáanlegri,	   en	  

miðað	   er	   við	   að	   unglingsárin	   hefjist	   við	   upphaf	   kynþroska.	   Efri	   mörkin	   eru	   ekki	   jafn	  

sýnileg,	   en	   miðað	   er	   við	   að	   unglingsárin	   endi	   þegar	   einstaklingurinn	   hefur	   öðlast	  

stöðuga	   hugmynd	   um	   fullorðinsárin	   (Sebastian	   ofl.,	   2008).	   Þá	   er	   einstaklingurinn	  

kominn	  nálægt	  tvítugsaldri.	  Um	  tvítugt	  hafa	  einstaklingar	  öðlast	  flest	  þau	  réttindi	  sem	  

mögulegt	  er	  og	   farnir	  að	  uppfylla	  almennar	  skyldur	   samfélagsins	   (Sigurjón	  Björnsson,	  

1993).	   Tilgátur	  hafa	  þá	   verið	   lagðar	   fram	  um	  að	  hægt	   sé	   að	   skipta	  unglingsárunum	   í	  

þrjú	   stig.	   Þar	   er	   fyrsta	   stigið,	   snemm-‐unglingsár	   (e.	   early	   adolescence)	   frá	   11/12	   ára	  

aldri	  til	  14	  ára	  aldurs.	  Á	  þeim	  tíma	  eiga	  sér	  stað	  hraðar	  kynþroskabreytingar.	  Á	  næsta	  

stigi	  sem	  nefnist	  mið-‐unglingsárin	  (e.	  middle	  adolescence),	  eða	  frá	  14	  til	  16	  ára	  aldurs,	  

hefur	   einstaklingurinn	   náð	   nánast	   fullum	   kynþroska.	   Á	   þriðja	   stiginu,	   síð-‐

unglingsárunum	   (e.	   late	   adolescence),	   sem	   stendur	   frá	   16	   til	   18	   ára,	   hefur	  

einstaklingurinn	  fengið	  útlit	  fullvaxta	  einstaklings	  (Berk,	  2007).	  	  

Þar	  sem	  unglingsárin	  eru	  stór	  þáttur	  í	  lífi	  einstaklinga	  er	  margt	  sem	  þeir	  ganga	  í	  

gegnum.	   Þeir	   taka	   út	   mikinn	   þroska,	   andlegan,	   líkamlegan	   og	   vitsmunalegan.	   Þá	   er	  

heilsa	   unglinga	   mjög	   mikilvæg	   varðandi	   hegðun	   og	   siði	   þeirra	   síðar	   á	   lífsleiðinni	  

(Alþjóðaheilbrigðismálastofnunin,	  2008).	  	  

1.	  1.	  Heilsa	  

Unglingsárin	   eru	   mikilvægur	   tími	   til	   að	   tryggja	   og	   viðhalda	   góðri	   heilsu	   með	   góðri	  

heilbrigðisþjónustu.	   Um	   tveir	   þriðju	   af	   ótímabærum	   dauðsföllum	   tengjast	   ákveðinni	  

hegðun	   sem	   hófst	   í	   æsku,	   þar	   á	   meðal	   tóbaksnotkun	   og	   hreyfingarskorti,	   en	   mikill	  

meirihluti	   þeirra	   sem	   stunda	   tóbaksneyslu	   byrja	   hana	   á	   unglingsárunum.	   Þá	   eru	   um	  

20%	   ungmenna	   í	   hættu	   á	   að	   þjást	   af	   átröskunarsjúkdómum	   og	   þunglyndi	  

(Alþjóðaheilbrigðismálastofnunin,	   2008).	   Íslensk	   rannsókn	   á	   ungu	   fólki	   í	   8.,	   9.	   og	   10.	  

bekk	  í	  grunnskólum	  á	  Íslandi	  árið	  2012	  sýnir	  að	  andleg	  heilsa	  unglinga	  er	  töluvert	  góð.	  

Þó	  er	  munur	  á	  kynjunum,	  en	  um	  90%	  drengja	  í	  8.	  bekk	  töldu	  andlega	  heilsu	  sína	  góða	  

eða	  mjög	  góða	  og	  84%	  stúlkna	  á	  sama	  aldri	  töldu	  slíkt	  hið	  sama.	  Andleg	  heilsa	  virðist	  

versna	  lítillega	  á	  þessum	  aldri	  en	  87%	  drengja	  í	  9.	  og	  10.	  bekk	  töldu	  andlega	  heilsu	  sína	  

góða	  eða	  mjög	  góða.	  Þá	  töldu	  um	  78%	  stúlkna	  á	  sama	  aldri	  andlega	  heilsu	  sína	  góða	  

eða	   mjög	   góða	   (Álfgeir	   Logi	   Kristjánsson,	   Jón	   Sigfússon,	   Inga	   Dóra	   Sigfúsdóttir	   og	  

Hrefna	  Pálsdóttir,	   2012).	  Þá	   sýnir	   íslensk	   rannsókn	  á	   framhaldsskólanemum	   frá	  árinu	  

2010	  að	  andleg	  heilsa	  verður	  slakari	  eftir	  því	  sem	  lengra	  líður	  á	  unglingsárin.	  Um	  80%	  

drengja	  telja	  þá	  andlega	  heilsu	  sína	  góða	  eða	  mjög	  góða	  en	  einungis	  um	  70%	  stúlkna,	  

sem	  er	  10	   til	   15%	   lækkun	  á	   fáeinum	  árum	   (Hrefna	  Pálsdóttir,	   Inga	  Dóra	   Sigfúsdóttir,	  

Álfgeir	  Logi	  Kristjánsson,	  Margrét	  Lilja	  Guðmundsdóttir	  og	  Jón	  Sigfússon,	  2011).	  	  

Mikilvægt	  er	  að	  stuðla	  að	  góðri	  heilsu	  á	  unglingsárum,	  hvort	  sem	  um	  líkamlega	  

eða	  andlega	  heilsu	  er	  að	  ræða.	  Góð	  heilsa	  á	  tímabili	  unglingsáranna	  er	  stór	  áhrifaþáttur	  

á	  það	  hvernig	  heilsa	  þeirra	  einstaklinga	  verður	  á	  fullorðinsárunum.	  

	  

1.	  2.	  Þroskaverkefni	  

Þroskaverkefni	   unglingsáranna	   eru	   umfangsmikil.	   Unglingar	   eru	   að	   ganga	   í	   gegnum	  

miklar	  þroskabreytingar	  og	  öðlast	   aukinn	  vitsmunaþroska.	  Þeir	  upplifa	   kynhvötina	  og	  

sjálfsmyndin	   þroskast	   mikið	   en	   eitt	   erfiðasta	   verkefni	   unglingsáranna	   er	   þroskun	  

sjálfsmyndarinnar	   (Aldís	   Guðmundsdóttir,	   1992).	   Margir	   þættir	   snúa	   að	  

unglingsárunum,	   en	   þar	   á	   meðal	   eru	   unglingar	   að	   velta	   fyrir	   sér	   spurningum	   um	  

framtíðina,	  hver	  tilgangur	  lífsins	  er,	  dauðinn	  og	  hver	  sjálfsmynd	  þeirra	  er	  (Adamson	  og	  

Lyxell,	  1996).	  	  

Unglingarnir	  eru	  að	  endurskilgreina	  sjálfa	  sig	  og	  sambönd	  sín	  við	  aðra,	  til	  dæmis	  

við	   vini	   og	   fjölskyldu,	   ásamt	   því	   að	   upplifa	   ný	   hlutverk	   til	   að	   takast	   á	   við	   (Civitci	   og	  

Civitci,	  2009).	  Eitt	  erfiðasta	  verkefni	  unglingsáranna	  er	  þroskun	  sjálfsmyndarinnar,	  en	  

allar	  þær	  breytingar	  sem	  verða	  á	  líkama	  einstaklinga	  á	  þessu	  tímabili	  snerta	  sjálfsmynd	  

þeirra	  (Aldís	  Guðmundsdóttir,	  1992).	  	  

Sennilega	  eru	  líkamlegar	  breytingar	  augljósasta	  einkenni	  unglingsáranna.	  Þá	  er	  

líkaminn	  að	  breytast	  og	  taka	  út	  mikinn	  þroska.	  Einstaka	  útlimir	  stækka	  gjarnan	  fyrst	  og	  

eru	   því	   unglingar	   oft	   með	   áberandi	   langar	   hendur	   og	   fótleggi	   miðað	   við	   aðra	  

líkamshluta.	  Þeir	  sem	  alltaf	  hafa	  verið	  taldir	  hávaxnir,	  geta	  á	  einhverjum	  tímapunkti	  á	  

unglingsárunum	  þurft	  að	  líta	  upp	  á	  aðra	  sem	  alltaf	  höfðu	  verið	  mun	  minni,	  en	  taka	  út	  

snöggan	   vaxtakipp	   (Buatko,	   2008).	   Þessi	   mikli	   vöxtur	   getur	   gert	   það	   að	   verkum	   að	  

einstaklingur	  getur	  bætt	  við	  sig	  um	  12	  til	  15	  sentímetrum	  á	  einu	  ári	  (Fenwick	  og	  Smith,	  

1993/1996).	   Þessi	   vaxtarsprettur	   sem	   verður	   á	   unglingsárunum	   er	   þó	   ekki	   það	   eina	  

sem	  einstaklingar	  ganga	  í	  gegnum	  (Buatko,	  2008).	  	  

Aðrar	   breytingar	   á	   þessu	   lífsskeiði	   eru	   kynþroski	   og	   þroski	   af	   sálrænu	   tagi.	  

Einstaklingar	   taka	   út	  mikinn	   þroska	   á	   kynfærum	   sínum	   á	   þessu	   tímabili,	   þau	   eru	   að	  

stækka	  og	  auka	  færni	  til	  að	  virka.	  Þá	  bæta	  drengir	  á	  sig	  vöðvum	  (Buatko,	  2008),	  sem	  er	  

helsta	   þyngdaraukningin	   sem	   drengir	   ganga	   í	   gegnum	   á	   þessum	   aldri.	   Stúlkur	   bæta	  

hinsvegar	   mest	   á	   sig	   fitu	   á	   brjóstum,	   lærum	   og	   herðum	   sem	   teljast	   sem	  merki	   um	  

kvenleika	   (Fenwick	  og	  Smith,	  1993/1996),	  þá	  breikka	  einnig	  mjaðmir	  þeirra.	  Aldurinn	  

þegar	   þetta	   á	   sér	   stað	   er	   einstaklingsbundinn	   en	   einkenni	   birtast	   gjarnan	   fyrr	   hjá	  

stúlkum	   en	   drengjum	   (Buatko,	   2008).	   Í	   vestrænu	   samfélagi	   er	   talað	   um	   að	   þessar	  

breytingar	  hefjist	  um	  11	  ára	  aldur	  að	  meðaltali	  hjá	  stúlkum	  og	  um	  tveimur	  árum	  síðar	  

hjá	  drengjum.	  Þá	  hafa	  flestar	  stúlkur	  náð	  fullum	  kynþroska	  um	  16	  ára	  aldur	  og	  drengir	  

við	  16	  til	  17	  ára	  aldur	  (Fenwick	  og	  Smith,	  1993/1996).	  	  

Mikilvægt	   er	   að	   gera	   sér	   þó	   grein	   fyrir	   því	   að	   líkamlegur	   og	   tilfinningalegur	  

þroski	   fylgist	   ekki	   alltaf	   að	   (Fenwick	   og	   Smith,	   1993/1996).	   Kynþroskatímabilið	   er	  

yfirleitt	  á	  undan,	  en	  tilfinningaþroskinn	  kemur	  yfirleitt	  eftir	  15	  til	  16	  ára	  aldurinn.	  Þá	  er	  

persónuleiki	  unglingsins	  að	  þroskast	  og	  öðlast	  stöðugleika	  (Sigurjón	  Björnsson,	  1993).	  

Unglingar	   eru	   að	   fá	  hugmyndir	   um	   framtíð	   sína	  og	  hafa	  miklar	   væntingar	   til	   hennar.	  

Þeir	   taka	   ákvarðanir	   sem	   munu	   hafa	   áhrif	   á	   hana	   og	   eru	   að	   leggja	   línurnar	   um	  

fullorðinsár	   sín	   (Arnett,	   2007).	   Á	   þessum	   tíma	   er	   heilinn	   að	   þroskast	   mikið.	  

Taugafrumur	  eru	  viðkvæmari	  gagnvart	  taugaboðum	  á	  þessu	  skeiði	  og	  getur	  það	  valdið	  

því	  að	  unglingar	  bregðast	  sterkar	  við	  atburðum	  en	  aðrir	  (Sadock	  og	  Sadock,	  2007).	  

	  

1.	  3.	  Vitsmunaþroski	  

Vitþroskinn	   tekur	   gríðarlegum	   breytingum	   og	   væntingar	   og	   viðhorf	   til	   unglingsins	  

breytast.	  Hrafnhildur	  Ragnarsdóttir	  (1993)	  bendir	  á	  að	  fullorðnir	  einstaklingar	  sem	  áður	  

litu	  á	  nýorðnu	  unglingana	  með	  mikilli	  alúð	  og	  velvild,	  geta	  jafnvel	  farið	  að	  gera	  auknar	  

kröfur	   til	   þeirra,	   eða	  hafa	  minni	   trú	   á	   þeim	  og	   geta	   jafnvel	   borið	  með	   sér	   fordóma	   í	  

þeirra	  garð.	  	  

Vitsmunaþroskinn	   breytist	   mikið	   á	   unglingsárunum.	   Jean	   Piaget	   taldi	   að	   þær	  

breytingar	  sem	  verða	  á	  rökhugsun	  á	  þessu	  tímabili	  hafi	  mun	  meiri	  áhrif	  á	  persónuleika	  

og	  lífssýn	  unglinga	  heldur	  en	  þær	  kynþroskabreytingar	  sem	  unglingar	  ganga	  í	  gegnum	  

(Aldís	  Guðmundsdóttir,	  1992).	  	  

Kenning	   Piaget	   um	   þroska	   hugsunar	   er	   ein	   af	   umfangsmestu	   kenningum	   í	  

sálfræði.	   Piaget	   taldi	   að	   grundvöllurinn	   fyrir	   starfsemi	   hverrar	   lífveru	   væri	   greindin.	  

Hann	   skipti	  þessu	  þroskaferli	  niður	   í	   fjögur	   stig.	   Fyrsta	   stigið	  er	   skynhreyfistig,	   annað	  

foraðgerðarstig,	  stig	  hlutbundinna	  aðgerða	  er	  þriðja	  stigið	  og	  fjórða	  og	  lokastigið	  er	  stig	  

formlegra	  aðgerða	  (Elkind,	  1967).	  

Á	  skynhreyfistigi	  eru	  börn	  frá	  fæðingu	  fram	  til	  tveggja	  ára	  aldurs.	  Á	  þessu	  stigi	  

skilja	  börnin	  umhverfið	  með	  því	  að	  skynja	  og	  nota	  hreyfifærni,	  því	  eru	  börn	  á	  þessum	  

tíma	   að	   þroska	   vitsmuni	   í	   gegnum	   skynjun	   og	   hreyfingu.	   Á	   næsta	   stigi,	   eða	  

foraðgerðarstigi,	  eru	  börn	  á	  aldrinum	  tveggja	  til	  sjö	  ára.	  Þar	  skilja	  börn	  umhverfið	  frá	  

sínu	  eigin	  sjónarhorni	  og	  lýsa	  hugmyndum	  sínum	  með	  myndum	  og	  orðum.	  Þriðja	  stigið,	  

stig	  hlutbundinna	  aðgerða,	  einkennir	  börn	  á	  aldrinum	  sjö	  til	  tólf	  ára.	  Þá	  eru	  börn	  farin	  

að	  skilja	  rökhugsun	  og	  nýta	  sér	  hana	  til	  túlkunar	  (Elkind,	  1967).	  

Þegar	  einstaklingur	  hefur	  náð	  unglingsaldri	  er	  hann	  að	  öllum	  líkindum	  kominn	  

yfir	   á	   lokastigið	   í	   kenningu	   Piaget	   um	   vitsmunaþroska.	   Lokastigið	   er	   stig	   formlegra	  

aðgerða.	  Á	  þessu	  stigi	  er	  hugsun	  orðin	  rökrétt	  (Buatko,	  2008)	  og	  kerfisbundin	  (Sadock	  

og	   Sadock,	   2007).	   Þessar	   vitsmunalegu	   breytingar	   gera	   því	   einstaklingunum	   kleift	   að	  

koma	   á	   sjálfstæðum	  hugsunum	  og	   einstaklingur	   getur	   á	   þessu	   stigi	   búið	   til	   lausnir	   á	  

vandamálum	   sem	   geta	   komið	   upp	   (Buatko,	   2008).	   Þá	   er	   aukin	   hæfni	   til	   samskipta	  

komin	  ásamt	  gagnrýnni	  hugsun	  varðandi	  ýmis	  málefni,	  líkt	  og	  stjórnmál	  og	  trúarbrögð	  

(Sadock	  og	  Sadock,	  2007).	  	  

Þær	   breytingar	   sem	   verða	   á	   vitsmunaþroska	   á	   unglingsárunum	   tengjast	  

persónuleika	  og	  lífssýn	  einstaklinga	  og	  með	  auknum	  vitsmunaþroska	  eru	  einstaklingar	  

því	   í	  betri	  stöðu	  til	  að	  þróa	  með	  sér	  góða	  sjálfsmynd.	  Unglingsárin	  eru	  því	  tími	  mikilla	  

breytinga,	   líkamlegra	   og	   sálrænna	   (Berk,	   2007).	   Þá	   skiptir	   þroskun	   sjálfsmyndarinnar	  

miklu	   máli	   en	   eitt	   helsta	   verkefni	   unglingsáranna	   er	   að	   þroska	   og	   uppgötva	  

sjálfsmyndina	  (Erikson,	  1968).	  

2.	  Sjálfsmynd	  á	  unglingsárum	  
Þessi	   kafli	   fjallar	   um	   sjálfsmynd,	   sjálfsvirðingu	   og	   einstaka	   áhrifaþætti	   á	   mótun	  

sjálfsmyndar	   hjá	   unglingum.	   Hugtökin	   eru	   útskýrð	   fyrst,	   þá	   er	   fjallað	   um	   þroskun	  

sjálfsmyndar	   í	   bernsku	   og	   á	   unglingsárum.	   Kenningu	   Erik	   H.	   Erikson	   um	   æviferli	  

mannsins	  er	  einnig	  gerð	  skil	  auk	  kenningu	  James	  E.	  Marcia	  um	  þá	  þætti	  sem	  liggja	  til	  

grundvallar	   að	   sjálfsmynd	   unglinga.	   Að	   lokum	   er	   fjallað	   um	   vistfræðikenningu	  

Bronfenbrenners	   og	   áhrif	   nærumhverfis	   á	   sjálfsmynd	   einstaklinga,	   það	   er,	  

skólaumhverfið	  og	  jafningjahópinn.	  	  

	  

2.1.	  Sjálfsskilningur,	  sjálfsmynd	  og	  sjálfsvirðing	  

Sjálfið	   er	   flókið	   hugtak	   og	   eru	   til	   mörg	   hugtök	   yfir	   það.	   Hugtökin	   eru	   annars	   vegar	  

notuð	  þegar	  einstaklingur	   lýsir	  sjálfum	  sér	  og	  hinsvegar	  til	  að	  meta	  sjálfan	  sig.	  Meðal	  

hugtaka	  sem	  tengjast	  sjálfinu	  eru	  hugtökin	  sjálfsmynd,	  sjálfsvirðing	  og	  sjálfsskilningur,	  

en	  gerð	  verður	  grein	  fyrir	  þeim	  hér	  að	  neðan	  (Harter,	  1999).	  	  

Skilningur	   einstaklinga	   á	   sjálfum	   sér	   hefst	   snemma	   á	   lífsleiðinni	   og	   þróast	   út	  

ævina.	   Sjálfsskilningur	   (e.	   self-‐understanding)	   er	   flókið	   fyrirbæri	   sem	   erfitt	   er	   að	  

afmarka	  eitt	  og	   sér.	  Hugsanir	  og	  viðhorf	  einstaklinga	  mynda	   sjálfsskilning	   (Damon	  og	  

Hart,	  1988).	  Sjálfið	  myndar	  innri	  hugmyndir	  og	  tilfinningar	  einstaklinga,	  það	  sameinast	  

og	   myndar	   ákveðna	   heild	   sem	   tekur	   að	   þróast	   og	   breytast	   út	   ævina	   (Adamson	   og	  

Lyxell,	  1996).	  Hugtakið	  nær	  yfir	  öll	  þau	  atriði	   sem	  einstaklingur	  notar	   til	  að	  skilgreina	  

sjálfan	   sig	  og	  greina	   frá	  öðrum.	  Þegar	   talað	  er	  um	  sjálfsskilning	  er	   yfirleitt	   fjallað	  um	  

hann	  í	  samhengi	  við	  sjálfsmyndina	  og	  sjálfið.	  Þessi	  hugtök	  eru	  nátengd	  hvort	  öðru	  en	  

eru	  þó	  ekki	   sami	  hluturinn.	   Sjálfið	  er	  eitthvað	   sem	  við	  öll	  höfum,	  þroski	  þess	  hefst	   á	  

unga	   aldri	   og	   þróast	   með	   okkur	   út	   ævina.	   Hugsanir	   og	   viðhorf	   eru	   hluti	   af	   okkar	  

huglæga	  skilningi	  á	   sjálfinu	  og	  með	  því	   skilgreinir	  einstaklingurinn	  sig	   frá	  öðrum.	  Þeir	  

þættir	  sem	  við	  skilgreinum	  okkur	  út	  frá	  eru	  meðal	  annars	  líkamlegir	  þættir,	  áhugamál,	  

félags-‐	  og	  sálfræðilegir	  eiginleikar	  og	  samfélagsleg	  gildi.	  Fræðimenn	  á	  þessu	  sviði	  hafa	  

bent	  á	  að	  þær	  hugmyndir	  sem	  hver	  og	  einn	  hefur	  um	  sjálfið	  eiga	  yfirleitt	  við	  og	  tengjast	  

persónulegri	  reynslu	  hvers	  og	  eins	  (Damon	  og	  Hart,	  1988).	  	  

Sjálfsmyndin	   (e.	   self-‐concept)	   birtist	   bæði	   í	   líkamlegu	   og	   andlegu	   atgervi	  

einstaklinga.	   Þannig	   birtist	   hún	   í	   þeim	   tilfinningum,	   hugsunum	   og	   viðhorfum	   sem	  

einstaklingar	  hafa	  til	   líkamlegra	  og	  andlegra	  athafna	  sinna	  (Blos,	  1962).	  Þannig	  byggja	  

hugmyndir	  einstaklinga	  á	  sjálfum	  sér	  útfrá	  reynslu	  þeirra	  upp	  sjálfsmyndina,	  ásamt	  því	  

hvernig	   þeir	   upplifa	   og	   skynja	   álit	   annarra	   á	   þeim	   (Sebastian	   ofl.,	   2008).	   Þessar	  

hugmyndir	   innihalda	   það	   sem	   einstaklingurinn	   notar	   til	   að	   aðgreina	   sjálfan	   sig	   frá	  

öðrum,	  þar	  á	  meðal	   líkamleg	  einkenni,	  hæfileika	  og	  færni,	  siðferðisleg	  gildi,	  pólitískar	  

hugmyndir	  og	  bæði	  félagslega	  og	  sálræna	  eiginleika	  (Hrafnhildur	  Ragnarsdóttir,	  1993).	  	  

Sjálfsmyndin	   þróast	   alla	   ævi	   og	   getur	   breyst	   og	   þroskast	   með	   nýjum	   hlutverkum	  

einstaklinga,	  öðrum	  aðstæðum	  og	  breytingum	  sem	  verða	  í	  lífinu.	  Þá	  þróast	  og	  byggist	  

sjálfsmyndin	   upp	   í	   gegnum	   samskipti	   við	   aðra	   og	   með	   auknum	   þroska	   einstaklinga,	  

aukinni	  meðvitund	  og	  auknum	  félagslegum	  kröfum	  (Demo,	  1992).	  Rannsóknir	  hafa	  sýnt	  

að	  mat	   einstaklinga	   á	   sjálfum	   sér	   verður	   ítarlegra	   og	   aðgreindara	   eftir	   því	   sem	   þeir	  

eldast	  (Sebastian	  ofl.,	  2008).	  	  

Skipta	   má	   sjálfsmyndinni	   í	   þrjá	   þætti,	   vitsmunalegan	   þátt,	   félagslegan	   og	  

líkamlegan.	   Þá	   hefur	   fjórða	   þættinum	   gjarnan	   verið	   bætt	   við	   en	   sá	   þáttur	   er	  

sjálfsvirðing	  (Harter,	  1999).	  Sjálfsmynd	  einstaklinga	  tekur	  að	  myndast	  samhliða	  þróun	  

sjálfsvirðingarinnar	  (Berger,	  2008),	  en	  margar	  rannsóknir	  á	  sjálfsmynd	  barna	  hafa	  lagt	  

ríkjandi	  áherslu	  á	  sjálfsvirðingu	  þeirra	  (Damon	  og	  Hart,	  1988).	  	  

Sjálfsvirðing	   (e.	   self-‐esteem)	   tengist	   hugtakinu	   sjálfsmynd.	   Sjálfsvirðingin	   er	  

jafnframt	   notuð	   fyrir	   þann	   þátt	   sjálfsmyndar	   sem	   hægt	   er	   að	   mæla	   (Petersen	   ofl.,	  

1984).	   Hún	   birtist	   í	   þeirri	  mynd	   sem	  hver	   og	   einn	   einstaklingur	   hefur	   af	   sjálfum	   sér,	  

hverjir	   eigin	   verðleikar	   þeirra	   eru	   og	   geta.	   Þá	   kemur	   hún	   fram	   í	   þeirri	   lífsstefnu	   sem	  

einstaklingurinn	   setur	   sér	   fyrir	   framtíðina	   og	   í	   þeim	   daglegu	   athöfnum	   sem	   hver	   og	  

einn	   sinnir	   (Sigrún	   Aðalbjarnardóttir,	   2007).	   Sú	   trú	   sem	   einstaklingur	   hefur	   á	   sínum	  

eigin	  hæfileikum	  og	  hvernig	  hann	  metur	  árangur	  sinn	  er	  meðal	  þeirra	  þátta	  sem	  mynda	  

sjálfsvirðingu	   hans	   (Berger,	   2008),	   eða	   að	   hve	  miklu	   leyti	   einstaklingurinn	  metur	   sig	  

jákvætt	   eða	   neikvætt	   (Steinberg,	   2009).	   Ef	   einstaklingur	   er	   meðvitaður	   um	   eigin	  

verðleika	  og	  er	  sáttur	  við	  sjálfan	  sig	  býr	  hann	  yfir	  góðri	  sjálfsvirðingu,	  en	  sjálfsvirðingin	  

kemur	  meðal	  annars	  fram	  í	  trú	  einstaklinga	  á	  eigin	  getu,	  vitneskju	  um	  eigin	  verðleika	  og	  

fullu	   trausti	   á	   sjálfum	   sér	   til	   að	   ná	   að	   stefna	   þangað	   sem	   hann	   vill	   (Sigrún	  

Aðalbjarnardóttir,	   2007).	   Dr.	  Morris	   Rosenberg	   rannsakaði	  mikið	   bæði	   sjálfsmynd	  og	  

sjálfsvirðingu	   einstaklinga.	   Hann	   taldi	   sjálfsvirðinguna	   vera	   þá	   heildarmynd	   sem	  

einstaklingurinn	   sér	   sjálfan	   sig	   í,	   en	   þessi	   heildarmynd	   endurspeglar	   hugsanir	   og	  

tilfinningar	  hans	  (University	  of	  Maryland,	  e.d.).	  Hann	  taldi	  einnig	  að	  álit	  annarra	  myndi	  

endurspegla	  það	  hvernig	  sjálfsvirðingin	  er	  mynduð.	  Þannig	  er	  álit	  annarra	  stór	  partur	  af	  

því	   hvernig	   einstaklingurinn	   upplifir	   sjálfan	   sig	   (Rosenberg,	   Schooler	   og	   Schoenback,	  

1989).	   Sjálfsvirðingin	   helst	   fremur	   stöðug	   yfir	   lífsskeiðið	   samkvæmt	   flestum	  

kenningum,	   en	   getur	   þó	   sveiflast	   bæði	   upp	   og	   niður.	   Sjálfsvirðingin	   byggist	   upp	   á	  

fremur	   löngum	   tíma	   og	   eftir	   persónulegri	   reynslu	   hvers	   og	   eins	   (Heatherton	   og	  

Wyland,	  2003).	  

	  

2.	  2.	  Kenning	  Erik	  H.	  Erikson	  

Erik	   H.	   Erikson	   er	   meðal	   þekktra	   sálfræðinga	   nútímans.	   Meðal	   framlaga	   hans	   til	  

sálfræðinnar	  er	  kenning	  hans	  um	  æviferli	  mannsins	  (Sigurjón	  Björnsson,	  1986).	  Erikson	  

skiptir	  ferlinu	  niður	   í	  átta	  stig,	  en	  hér	  verður	  aðeins	  fjallað	  um	  fimm	  fyrstu	  stigin	  sem	  

spanna	   tímabilið	   frá	   fæðingu	   fram	   yfir	   unglingsár	   (Berk,	   2007).	   Hvert	   stig	   hefur	   að	  

geyma	   ákveðin	   viðfangsefni	   sem	   einstaklingar	   þurfa	   að	   leysa	   og	   takast	   á	   við.	   Þessi	  

viðfangsefni	   móta	   persónuleika	   einstaklingsins	   og	   eru	   þá	   grunnurinn	   að	   því	   hvernig	  

þróun	  persónuleikans	  verður	  (Sigurjón	  Björnsson,	  1986).	  Eftir	  því	  sem	  einstaklingar	  ná	  

að	  leysa	  verkefnin	  betur	  því	  betur	  munu	  næstu	  stig	  á	  eftir	  ganga	  (Berk,	  2007).	  	  

Þessi	   átta	   stig	   sem	   Erikson	   skiptir	   æviferlinu	   niður	   í,	   spanna	   allt	   æviferli	  

mannsins,	  eða	  frá	  vöggu	  til	  grafar.	  Fyrsta	  stigið	  er	  frá	  fæðingu	  til	  eins	  árs	  aldurs.	  Á	  því	  

stigi	   þróar	   barnið	   annað	   hvort	   með	   sér	   traust	   eða	   vantraust	   (Berk,	   2007).	   Þar	   er	  

mikilvægasta	   þroskaverkefnið	   að	   læra	   að	   treysta	   öðrum	   og	   jafnframt	   að	   öðlast	  

sjálfstraust,	   að	   læra	   að	   treysta	   sjálfum	   sér.	   Í	   því	   samhengi	   skiptir	   foreldraástin	  miklu	  

máli	   og	   er	   barninu	   nauðsynleg	   fyrir	   aukinn	   þroska.	   Barnið	   finnur	   að	   foreldrið	   kemur	  

alltaf	  aftur	  til	  að	  annast	  það	  þó	  það	  hverfi	  úr	  augsýn	  (Erikson,	  1968).	  Foreldrar	  verða	  að	  

styðja	  við	  börnin	  og	  elska	  þau,	  en	  með	  því	  þróar	  barnið	  með	  sér	  traust	  (Jensen,	  1985).	  

Barnið	   þróar	  með	   sér	   vantraust	   ef	   það	   er	   látið	   bíða	   eitt	   of	   lengi	   eftir	   aðstoð	   eða	   er	  

meðhöndlað	   harkalega	   (Berk,	   2007).	   Ef	   barnið	   nær	   þessu	   fyrsta	   stigi	   ekki	   nógu	   vel,	  

getur	  það	  orðið	  til	  þess	  að	  barnið	  treystir	  öðrum	  illa,	  og	  einnig	  sjálfu	  sér.	  Með	  því	  getur	  

sjálfsmynd	  þess	  á	  unglingsárunum	  orðið	  léleg	  (Sigurjón	  Björnsson,	  1986).	  	  

Næsta	  stig	  tekur	  við	  þegar	  börn	  hafa	  náð	  eins	  árs	  aldri	  og	  nær	  það	  til	  þriggja	  ára	  

aldurs.	   Á	   þessu	   stigi	  mun	   barnið	   tileinka	   sér	   sjálfstæði,	   eða	   efa	   og	   skömm,	   eftir	   því	  

hvernig	  gengur	  (Berk,	  2007).	  Á	  þessu	  stigi	  er	  það	  sjálfstraustið	  sem	  skiptir	  máli,	  hvort	  

einstaklingurinn	  nái	  að	  verða	  sjálfstæður	  eða	  hvort	  hann	  verði	  háður	  öðrum	  og	  fullur	  af	  

efasemdum	  um	  sjálfan	  sig	  (Erikson,	  1968).	  Með	  því	  er	  verið	  að	  tala	  um	  hvort	  hann	  hafi	  

nægan	  þroska	  til	  að	  skynja	  sig	  sem	  sérstaka	  persónu.	  Sjálfstæði	  er	  ein	  undirstaða	  þess	  

að	  hafa	   vel	   þroskaða	   sjálfsmynd	   á	   unglingsárunum	   (Sigurjón	  Björnsson,	   1986).	   Til	   að	  

stuðla	  að	  sjálfstæði,	  verða	  foreldrar	  að	  leyfa	  barninu	  að	  vera	  frjálst	  að	  vissu	  leyti,	  vera	  

sanngjörn	   og	   alls	   ekki	   þvinga	   barnið	   til	   neins	   (Berk,	   2007).	   Ef	   barnið	   nær	   ekki	   þessu	  

sjálfstæði	  þróar	  það	  með	  sér	  efasemdir	  um	  sjálft	  sig	  í	  staðinn	  (Jensen,	  1985).	  	  

Á	  þriðja	  stiginu	  í	  kenningu	  Eriksons	  eru	  börn	  á	  aldrinum	  þriggja	  til	  sex	  ára.	  Á	  því	  

stigi	  eru	  börn	  að	  öðlast	  meira	  frumkvæði	  og	  fá	  tilfinningu	  fyrir	  metnaði	  og	  ábyrgð.	  Til	  

að	   stuðla	   að	   þróun	   þessara	   þátta	   þurfa	   foreldrar	   að	   styðja	   þessar	   nýju	   tilfinningar	  

barna	  (Berk,	  2007).	  Börnin	  eru	  að	  fá	  hugmyndir	  um	  eigin	  kynferði	  og	  læra	  að	  skilja	  mun	  

kynjanna.	  Þau	  upplifa	  mikla	  gleði	  til	  leiks	  og	  athafna	  og	  er	  mikilvægt	  að	  þau	  fái	  tækifæri	  

til	   að	   njóta	   þess.	   Ef	   þau	   lifa	   við	   of	  miklar	   hindranir	   eins	   og	  mikil	   bönn	   eða	   refsingar	  

foreldra	  getur	  það	  hamlað	  þessari	  gleði	  og	  því	  dregið	  úr	  frumkvæði	  barnanna	  (Sigurjón	  

Björnsson,	  1986).	  Með	  því	  geta	  þau	  upplifað	  sektarkennd	  (Berk,	  2007).	  Þær	  afleiðingar	  

sem	  þetta	  hefur	  í	  för	  með	  sér	  eru	  skortur	  á	  frumkvæði	  á	  unglingsárum	  sem	  leiðir	  af	  sér	  

slæma	  sjálfsmynd	  þeirra	  (Sigurjón	  Björnsson,	  1986).	  	  

Fjórða	  og	  næstsíðasta	  stigið	  sem	  fjallað	  verður	  um	  hér,	  snýr	  að	  börnum	  sem	  eru	  

á	  aldrinum	  sex	  til	  ellefu	  ára.	  Á	  þessu	  stigi	  eru	  þau	  annað	  hvort	  að	  tileinka	  sér	  dugnað	  

eða	   öðlast	   minnimáttarkennd,	   eftir	   því	   hvernig	   tekst	   til.	   Börnin	   læra	   að	   vinna	   með	  

öðrum	   (Berk,	   2007)	   og	   vitsmunir	   þeirra	   þroskast	   mikið.	   Þau	   læra	   heiðarleika	   og	  

undirstöðuatriði	   góðra	   samskipta	   (Erikson,	   1968).	   Ef	   börn	   hafa	   neikvæða	   reynslu	   af	  

þessu	  tímabili	  og	  fá	  ekki	  þá	  tilfinningu	  að	  þeim	  sé	  að	  takast	  vel	  til,	  eða	  að	  það	  sem	  þau	  

gera	  sé	  vanmetið	  (Sigurjón	  Björnsson,	  1986),	  hvort	  sem	  það	  er	  heima	  við,	   í	  skólanum	  

eða	  í	  jafnaldrahópi,	  getur	  það	  leitt	  til	  minnimáttarkenndar	  (Berk,	  2007).	  	  

Fimmta	  stigið	  spannar	  unglingsárin.	  Erikson	  telur	  meginverkefni	  unglingsáranna	  

vera	   að	   móta	   persónulega	   sjálfsmynd.	   Á	   þessum	   árum	   eru	   einstaklingar	   að	   taka	  

ákvarðanir	  varðandi	  framtíð	  sína,	  þá	  menntun	  sem	  þeir	  vilja	  stunda	  og	  félagsleg	  viðhorf	  

þeirra	   (Erikson,	  1968).	  Unglingar	   leggja	  kapp	  á	  að	  svara	  spurningum	  eins	  og	   ,,Hver	  er	  

ég?“	   og	   ,,Hver	   er	   mín	   staða	   í	   samfélaginu?“	   (Berk,	   2007).	   Til	   að	   svara	   þessum	  

spurningum	  þarf	  unglingurinn	  að	  meta	  kosti	  sína	  og	  galla	  og	  ákveða	  hvernig	  hann	  notar	  

þá.	  Þá	  mótast	  sjálfsmyndin	  einnig	  í	  samskiptum	  við	  aðra,	  til	  að	  mynda	  við	  jafnaldra,	  en	  

á	  þessum	  tíma	  eru	   jafnaldrarnir	  gjarnan	  þeir	  sem	  skipta	  mestu	  máli	   í	   lífi	  einstaklinga.	  

Meðal	  jafnaldra	  nær	  unglingurinn	  að	  móta	  ýmsar	  hugmyndir	  um	  sjálfan	  sig	  og	  átta	  sig	  á	  

sínu	  hlutverki	  með	  því	  að	  prófa	  mismunandi	  hlutverk	  og	  aðstæður.	  Unglingar	  eru	  ekki	  

gjarnir	  á	  að	  taka	  foreldra	  sína	  sér	  til	  fyrirmyndar	  og	  eru	  líklegri	  til	  að	  snúast	  gegn	  þeim	  	  

(Sigurjón	  Björnsson,	  1986).	  Ef	  leit	  unglingsins	  að	  sjálfsmynd	  sinni	  tekst	  ekki	  sem	  skyldi,	  

getur	  hann	  farið	  að	  efast	  um	  sjálfan	  sig	  (Erikson,	  1968)	  og	  lent	  í	  mikilli	  óreiðu	  varðandi	  

hugmyndir	  sínar	  um	  hlutverk	  og	  ætlanir	  fullorðinsáranna	  (Berk,	  2007).	  	  

Þróun	  sjálfsmyndarinnar	  er	  þó	  hvergi	  nærri	  lokið,	  en	  hún	  heldur	  áfram	  út	  ævina	  

(Erikson,	  1968).	  Erikson	  setti	  fram	  átta	  stig	  æviferlisins	  og	  hér	  að	  framan	  var	  greint	  frá	  

fimm	  þeirra.	  Þau	  þrjú	   sem	  eftir	  eru	   fjalla	  um	   fullorðinsárin,	   sem	  skiptast	   í	  þrjá	  hluta,	  

snemm-‐fullorðinsár,	  mið-‐fullorðinsár	  og	  síð-‐fullorðinsár	  (Berk,	  2007).	  	  

	  	  

2.	  3.	  Þroskun	  sjálfsmyndar	  í	  bernsku	  

Hugtökin	   sjálfsmynd	  og	   sjálfsvirðing	   eru	   sífellt	   að	   verða	  mikilvægari	   hugtök	   varðandi	  

heilsu	   barna	   og	   unglinga	   (Butler	   og	   Gasson,	   2005).	   Sjálfsmynd	   einstaklinga	   er	   ekki	  

meðfædd,	  heldur	  tekur	  hún	  að	  þróast	  strax	  frá	  fæðingu	  (Damon	  og	  Hart,	  1988).	  Þróun	  

sjálfsins	  kemur	  í	  áföngum	  og	  mótast	  af	  reynslu	  barnsins.	  Mikilvægt	  er	  að	  það	  þrói	  með	  

sér	   traust	   á	   fólki	   sem	   því	   þykir	   vænt	   um	   og	   er	   það	   eitt	   fyrsta	   skrefið	   í	   þróun	  

sjálfsmyndar	  og	  sjálfsvirðingar	  hjá	  börnum	  (DeBord,	  e.d.).	  Við	  fæðingu	  birtast	  yfirleitt	  

strax	   tengsl	  milli	   foreldra	  og	  nýfædda	  barnsins.	  Um	   fjögurra	  mánaða	  aldur	   er	   barnið	  

farið	  að	  skynja	  sig	  sjálft	  og	  takmarkaðan	  hluta	  umhverfis	  síns.	  Það	  gerir	  greinarmun	  á	  

hvað	  er	  því	  kunnugt	  og	  hvað	  er	  því	  ókunnugt.	  Sex	  mánaða	  gamalt	  er	  barnið	   farið	  að	  

átta	   sig	   á	   að	   það	   er	   aðgreint	   frá	   umhverfinu	   og	   því	   sjálfstæður	   einstaklingur.	   Sjö	  

mánaða	  er	  barnið	  spennt	  fyrir	  spegilmyndinni	  af	  sjálfu	  sér	  (Uppeldishandbókin,	  2000),	  

en	  það	  að	  þekkja	  sjálfan	  sig	  í	  spegli	  er	  einn	  af	  þeim	  þáttum	  sem	  einstaklingar	  ljúka	  í	  því	  

ferli	   að	   öðlast	   sjálfsvitund	   og	   er	   þetta	   því	   mikilvægur	   hluti	   af	   þroska	   þeirra	   (Aldís	  

Guðmundsdóttir,	  2007).	  	  

Um	   tveggja	   ára	   aldur	   er	   aukið	   sjálfstæði	   komið	   og	   barnið	   hefur	   öðlast	   sterka	  

sjálfsmeðvitund.	  Það	  setur	  sér	  markmið	  og	  sýnir	  gleði	  þegar	  markmiðinu	  er	  náð.	  Til	  að	  

ná	  markmiðum	  sínum	  og	  byggja	  upp	  sjálfsmyndina	  eru	  samskipti	  við	  foreldra	  og	  nána	  

einstaklinga	  mjög	  mikilvæg	  (Demo,	  1992).	  Þá	  eru	  þau	  að	  upplifa	  nýjar	  tilfinningar	  eins	  

og	  stolt,	  skömm	  eða	  niðurlægingu.	  Auk	  þess	  að	  hugsa	  um	  sjálf	  sig	  í	  tengslum	  við	  annað	  

fólk,	   sem	   er	   eitt	   þroskaskref	   í	   þróun	   sjálfsins	   (Cole,	   Cole	   og	   Lightfood,	   2009).	   Þegar	  

öðru	   ári	   í	   lífi	   barna	   er	   að	   ljúka	   fer	   málþroskinn	   að	   hafa	   áhrif	   á	   þróun	   sjálfsins,	   en	  

tungumálið	   og	   geta	   barna	   til	   að	   tala	   gerir	   þeim	   kleift	   að	   tákna	  hlutina	   betur	   sjálf	   og	  

eykur	  það	  sjálfsvitund	  þeirra	  (Berk,	  2007).	  	  

Persónuleiki	  hvers	  og	  eins	  þroskast	  og	  um	  sex	  ára	  aldurinn	  hafa	  börn	  komið	  sér	  

upp	  mun	  þroskaðri	  og	  skýrari	  mynd	  af	  þeim	  sjálfum	  og	  hvað	  þau	  geta	  (Harter,	  1999).	  Á	  

þessum	   aldri	   skilgreina	   þau	   sig	   sjálf	   útfrá	   sínu	   eigin	   sjónarhorni	   (Cole,	   Cole	   og	  

Lightfood,	   2009)	   og	   inniheldur	   lýsing	   þeirra	   á	   sjálfum	   sér	   yfirleitt	   einhver	   sýnileg	  

einkenni	  (Hrafnhildur	  Ragnarsdóttir,	  1993).	  Eftir	  því	  sem	  barnið	  eldist	  fer	  það	  í	  auknum	  

mæli	  að	  bera	  sig	  saman	  við	  jafnaldra	  sína	  (Harter,	  1999),	  en	  vinirnir	  og	  samskiptin	  við	  

þá	  skipta	  mun	  meira	  máli	  á	  þessum	  aldri	  en	  áður	  (Berger,	  2008).	  Á	  aldrinum	  sex	  til	  tólf	  

ára	  er	  álit	   jafnaldra	   farið	  að	  hafa	  áhrif	  á	   sjálfsmyndina.	  Þannig	  á	  barn	  á	  þessum	  aldri	  

mun	  auðveldara	  með	  að	  dæma	  hæfni	  og	  hæfileika	  annarra	  heldur	  en	  sína	  eigin	  (Harter,	  

1999).	  	  

Þegar	   börn	   hafa	   náð	   níu	   til	   tólf	   ára	   aldri	   er	   sjálfsmyndin	   farin	   að	   skýrast	   enn	  

betur.	  Þau	  eru	  farin	  að	  lýsa	  skapgerðareinkennum	  sínum	  og	  viðhorf	  þeirra	  og	  langanir	  

eru	   farin	   að	   skýrast.	   Þá	   hafa	   þau	   einnig	   öðlast	   hugmyndir	   um	  hæfileika	   sína	   sem	  og	  

veikleika	  (Hrafnhildur	  Ragnarsdóttir,	  1993).	  Fullorðnir	  einstaklingar	  skipta	  miklu	  máli	   í	  

þróun	   sjálfsmyndar	   hjá	   börnum	   og	   því	   er	  mjög	  mikilvægt	   að	   foreldrar	   séu	   jákvæðar	  

fyrirmyndir	  fyrir	  börnin	  sín	  og	  sýni	  með	  því	  þá	  hegðun	  sem	  þau	  vilja	  að	  barnið	  taki	  eftir	  

(DeBord,	  e.d.).	  	  

Á	   bernskuárunum	   veldur	   sjálfsmyndin	   einstaklingum	   yfirleitt	   ekki	   miklum	  

vandkvæðum.	   Það	   er	   ekki	   fyrr	   en	   á	   unglingsárunum	   sem	   sjálfsmyndin	   fer	   að	   skipta	  

meira	   og	  meira	  máli	   og	   valda	   fleiri	   heilabrotum	   en	   áður	   (Hrafnhildur	   Ragnarsdóttir,	  

1993).	  	  

2.	  4.	  Þroskun	  sjálfsmyndar	  á	  unglingsárum	  

Eitt	  aðalverkefni	  unglingsáranna	  er	  að	  þróa	  sjálfsmyndina	  og	  að	  ná	  að	  skilgreina	  sjálfan	  

sig	   (Sebastian	   ofl.,	   2008).	   Á	   unglingsárunum	   verður	   sýn	   einstaklinga	   á	   sjálfa	   sig	  mun	  

flóknari.	  Hugmyndir	  þeirra	  um	  sjálf	   sig	  eru	  breytilegar	  en	  með	  tímanum	  kemst	  meira	  

jafnvægi	  á	  sjálfsmyndina.	  En	  þær	  breytingar	  sem	  verða	  á	  sjálfsmynd	  og	  sjálfsvirðingu	  á	  

unglingsárunum	   leiða	   til	   enn	   meiri	   stöðugleika	   á	   sjálfsmyndinni	   (Berk,	   2007).	   Á	  

unglingsárunum	  hefur	  vitsmunaþroskinn	  aukist	  mikið	  og	  geta	  því	  unglingar	  hugsað	  um	  

sjálf	   sig	  á	  mun	  flóknari	  og	  aðgreindari	  hátt	  en	  börn.	  Þeir	  eru	   færari	  um	  að	  hugsa	  um	  

óhlutbundin	   hugtök	   en	  með	   því	   geta	   unglingar	   lýst	   sjálfum	   sér	   á	  mun	   flóknari	   vegu	  

(Harter,	   1999).	   Snemma	   á	   unglingsárunum	   bera	   einstaklingar	   sig	   saman	   við	   aðra	   og	  

skilja	  vel	  að	  aðrir	  séu	  sífellt	  að	  bera	  sig	  saman	  við	  þá	  og	  dæma	  (Sebastian	  ofl.,	  2008).	  Á	  

aldrinum	   12	   til	   14	   ára	   geta	   unglingar	   lýst	   sér	   á	   mismunandi	   vegu	   og	   nota	   gjarnan	  

andstæður,	  en	  hinn	  félagslegi	  heimur	  unglingsins	  er	  það	  stór	  og	  mikill	  að	  sjálfsmyndin	  

getur	  verið	  breytileg	  eftir	  þeim	  aðstæðum	  sem	  hann	  er	  í	  hverju	  sinni	  (Berk,	  2007).	  Það	  

bendir	   til	   þess	   að	   sjálfstæðar	   hugmyndir	   þeirra	   séu	   að	   þroskast	   og	   aðgreining	   að	  

aukast.	  Þetta	  einkennir	  hugmyndir	  unglinga,	  eða	  þar	  til	  þeir	  ná	  fullorðinsaldri	  (Harter,	  

1999).	  	  

Unglingar	  leggja	  meiri	  áherslu	  á	  samskipti	  en	  börn	  og	  leggja	  jafnframt	  áherslu	  á	  

að	   vera	   vingjarnlegir	   og	   taka	   tillit	   til	   annarra	   (Damon	   og	   Hart,	   1988).	   Það	   skiptir	   þá	  

miklu	   máli	   að	   vera	   litnir	   jákvæðum	   augum	   af	   öðrum.	   Með	   auknum	   þroska,	   fara	  

einstaklingar	   að	   haga	   sér	   í	   samræmi	   við	   það	   hvernig	   þeir	   lýsa	   sér,	   þá	   fá	   þeir	   einnig	  

hugmyndir	  um	  þann	  einstakling	   sem	  þeir	  vilja	  verða	   (Berk,	  2007).	  Sjálfsmyndin	  er	  þó	  

mismunandi	   eftir	   því	   á	   hvaða	   aldursskeiði	   innan	   unglingsáranna	   einstaklingarnir	   eru.	  

Hugsunin	   er	   flóknari	   og	   í	  meira	   ósamræmi	   á	  miðjum	  unglingsárum	  en	   kemst	   í	   aukið	  

jafnvægi	  og	  samræmi	  eykst	  eftir	  því	  sem	  líður	  á	  síðasta	  hlutann	  (Steinberg,	  2009).	  	  

Snemm-‐unglingsárin	   vara	   frá	   12	   til	   14	   ára	   aldurs.	   Á	   því	   tímabili	   gagnrýna	  

unglingarnir	   gjarnan	   fjölskyldur	   sínar	   og	   eru	   vinirnir	   þeim	   mikilvægari,	   en	   unglingar	  

leita	  gjarnan	  eftir	  samþykki	  vina	  og	  jafnaldra	  á	  því	  hvernig	  þeir	  eru.	  Þá	  hafa	  unglingar	  

meiri	   skilning	   á	   sjálfum	   sér	   og	   hvernig	   þeir	   líta	   út	   á	   þessu	   tímabili	   en	   áður.	   Þeir	   eru	  

farnir	  að	  vilja	  aukið	  sjálfstæði	  og	  gera	  það	  gjarnan	  með	  erfiðri	  hegðun.	  Þar	  á	  eftir	  eru	  

mið-‐unglingsárin	   sem	   standa	   frá	   14	   til	   16	   ára	   aldurs.	   Lífstíll	   unglinga	   felst	   þá	  mest	   í	  

aukinni	   þörf	   fyrir	   sjálfstæði	   og	   að	   öðlast	   hæfni	   til	   ákvarðanatöku	   og	   félagslegrar	  

greindar.	  Á	  þessum	   tíma	  er	   sjálfsvirðingin	   einnig	  mikilvæg	  og	  hefur	   hún	  mikil	   áhrif	   á	  

jákvæða	   og	   neikvæða	   hegðun	   unglinga.	   Síð-‐unglingsárin	   spanna	   tímabilið	   frá	   17	   ára	  

aldri	   til	   19	   ára	   aldurs.	   Þá	   eru	   einstaklingar	   farnir	   að	   uppgötva	   hvaða	   hópum	   þeir	  

tilheyra,	   hver	   áhugamál	   þeirra	   eru	   ásamt	   persónueinkennum.	   Þeir	   sjá	   þá	   einnig	   að	  

þróun	  persónueinkenna	  og	  sjálfsmyndar	  þeirra	  er	  hvergi	  lokið	  og	  heldur	  áfram	  á	  næsta	  

stigi	  lífsins,	  fullorðinsárunum	  (Sadock	  og	  Sadock,	  2007).	  	  

Sýnt	   hefur	   verið	   fram	   á	   í	   rannsóknum	   að	   tengsl	   eru	   á	   milli	   lífsánægju	   og	  

sjálfsvirðingar.	  Einmanaleiki	  er	  einn	  af	  þeim	  þáttum	  sem	  hafa	  mikil	  áhrif	  á	   lífsánægju	  

unglinga.	   Einmanaleiki	   kemur	   þó	   fram	   og	   getur	   haft	   áhrif	   á	   öllum	   stigum	   lífsins,	   en	  

unglingar	   eru	   mun	   næmari	   á	   hann	   en	   aðrir	   einstaklingar	   (Civitci	   og	   Civitci,	   2009).	  

Íslensk	   rannsókn	  á	  ungum	   framhaldsskólanemum	  árið	  2010	   sýnir	  að	  um	  12%	  stúlkna	  

upplifa	   sig	   oft	   einmana	   og	   rúmlega	   5%	   drengja	   (Hrefna	   Pálsdóttir	   ofl.,	   2011).	  

Einstaklingar	  með	  mikla	  sjálfsvirðingu	  eru	  jafnan	  með	  færri	  vandamál,	  eiga	  fleiri	  vini	  og	  

eru	  félagslega	  sterkari	  en	  aðrir	  einstaklingar.	  Samkvæmt	  rannsókn	  á	  nemendum	  í	  10.	  

bekkjum	   nokkurra	   grunnskóla	   á	   Íslandi,	   meta	   þeir	   nemendur	   sem	   hafa	   mikla	  

sjálfsvirðingu	   námsgetu	   sína	   betur	   en	   þeir	   sem	   hafa	   minni	   sjálfsvirðingu.	   Þá	   sýndu	  

niðurstöður	  rannsóknarinnar	  einnig	  að	  þeir	  einstaklingar	  sem	  höfðu	  meiri	  sjálfsvirðingu	  

sýndu	  síður	  neikvæða	  andlega	  líðan	  en	  þeir	  einstaklingar	  sem	  höfðu	  litla	  sjálfsvirðingu	  

(Elín	  Díanna	  Gunnarsdóttir	  og	  Jóhanna	  Bergsdóttir,	  2006).	  	  

Sterk	   sjálfsmynd	   leiðir	   af	   sér	   ákveðið	   frelsi	   til	   að	   ná	   stjórn	   á	   eigin	   lífi,	  

tilfinningum	   og	   ákvörðunum,	   og	   ennfremur	   til	   að	   takast	   á	   við	   þá	   erfiðleika	   sem	  

einstaklingar	  munu	  mæta	  á	  lífsleiðinni	  (DeBord,	  e.d.).	  Þá	  sýna	  einstaklingar	  með	  sterka	  

sjálfsvirðingu	  meiri	   ábyrgð	   en	   aðrir	   og	   eiga	   auðveldara	  með	   að	   veita	   öðrum	   aðstoð	  

(Butler	  og	  Gasson,	  2005).	  Sýnt	  hefur	  verið	  fram	  á	  tengsl	  milli	  lítillar	  sjálfsvirðingar	  barna	  

og	   unglinga	  og	   ýmissa	   vandamála.	   Þau	   eru	   líklegri	   til	   að	   upplifa	   sjálfsvígshugsanir	   og	  

þróa	  með	   sér	   átröskunarsjúkdóma.	   Þá	   eiga	   þau	   erfiðara	  með	   að	  mynda	   og	   viðhalda	  

félagslegum	   tengslum,	   eins	   og	   að	   eignast	   vini	   og	   viðhalda	   þeim	   vináttusamböndum	  

sem	  þau	  eiga	   í	   (Butler	  og	  Gasson,	  2005).	  Einstaklingar	  með	   lélega	  sjálfsmynd	  geta	  þá	  

heldur	  ekki	  verið	  nægilega	  vel	  undirbúnir	  fyrir	  þær	  áskoranir	  sem	  þarf	  að	  takast	  á	  við	  á	  

fullorðinsárum,	  og	  getur	  það	  leitt	  af	  sér	  erfiðleika	  með	  náin	  sambönd	  við	  aðra	  (Erikson,	  

1968).	  	  

Þroskun	  sjálfsmyndar	  er	  þá	  gríðarlega	  stór	  þáttur	  í	   lífi	  einstaklinga	  og	  þá	  einna	  

helst	  á	  unglingsárunum.	  Rannsóknir	  hafa	  sýnt	  fram	  á	  mikilvægi	  góðrar	  sjálfsmyndar	  og	  

góðrar	  sjálfsvirðingar,	  en	  aukin	  sjálfsvirðing	  er	  ein	  af	  sterkustu	  forspám	  um	  ánægju	  og	  

hamingju	   á	   unglings-‐	   og	   fullorðinsárum	   (Civitci	   og	   Civitci,	   2009),	   sem	   ýtir	   undir	  

mikilvægi	  þess	  að	  þróa	  með	  sér	  góða	  sjálfsmynd	  og	  mikla	  sjálfsvirðingu.	  	   	  

	  

2.	  4.	  1.	  Kenning	  James	  E.	  Marcia	  

James	   E.	   Marcia	   hefur	   lagt	   áherslu	   á	   að	   styðja	   kenningar	   Eriksons	   um	   þróun	  

sjálfsmyndar	  á	  unglingsárunum.	  Hann	  hefur	  með	  því	  safnað	  saman	  rannsóknargögnum	  

(Sigurjón	   Björnsson,	   1986).	   Útfrá	   þessum	   gögnum	   þróaði	   Marcia	   kenningu	   um	  

unglingsárin,	  en	  hann	  taldi	  að	  tveir	  þættir	   lægju	  til	  grundvallar	  sjálfsmyndar	  unglinga.	  

Annars	   vegar	   gildismat	   (e.	   exploration)	   og	   hinsvegar	   sjálfskönnun/seigla	   (e.	  

commitment).	   Þá	   skiptir	   hann	   þróun	   sjálfsmyndar	   niður	   í	   fjögur	   tímabil	   eftir	   þessum	  

tveimur	  þáttum	  (Berk,	  2007).	  Tímabilin	  miðast	  við	  það	  hvort	  einstaklingurinn	  sé	  búinn	  

að	  gera	  upp	  við	  sig	  hvaða	  hlutverk	  hann	  muni	  velja	  sér	  eða	  hversu	  mikið	  hann	  hefur	  

gert	  upp	  við	  sig	  (Sigurjón	  Björnsson,	  1986).	  

Fyrsta	   stigið	   nefnist	   sjálfsmyndaruglingur	   (e.	   identity	   diffusion).	   Þeir	  

einstaklingar	  sem	  eru	  á	  þessu	  stigi	  hafa	  ekki	  komið	  sér	  upp	  neinni	  skýrri	  stefnu	  (Berk,	  

2007).	   Sjálfskönnun	   hefur	   ekki	   farið	   fram	   (Sigurlína	   Davíðsdóttir,	   2001)	   og	  

hlutverkaskipting	   er	   enn	   á	   reiki	   (Sigurjón	   Björnsson,	   1986).	   Þeir	   hafa	   ekki	   enn	  

skuldbundið	  sig	  né	  tileinkað	  sér	  einhver	  markmið	  til	  að	  vinna	  eftir	  (Berk,	  2007).	  	  

Á	   öðru	   stiginu,	   forgefinni	   sjálfsmynd	   (e.	   identity	   foreclosure),	   hefur	  

einstaklingurinn	  skuldbundið	  sig	  varðandi	  starf	  og	  skoðanir	  (Sigurjón	  Björnsson,	  1986),	  

sett	  sér	  gildi	  og	  markmið,	  án	  þess	  þó	  að	  hafa	  kannað	  kosti	  þess	  og	  galla.	  Sú	  afstaða	  sem	  

einstaklingurinn	   hefur	   tekið	   er	   gjarnan	   komin	   til	   af	   áhrifum	   annarra,	   til	   dæmis	   frá	  

foreldrum,	  kennurum	  eða	  öðrum	  einstaklingi	  sem	  er	  honum	  náinn	  (Berk,	  2007).	  	  

Á	  þriðja	  stiginu	  er	  sjálfsmyndin	  á	  ákveðnu	  átakaskeiði	  eða	  svokallaðri	  gerjun	  (e.	  

identity	   moratorium)	   (Sigurlína	   Davíðsdóttir,	   2001).	   Einstaklingar	   hafa	   ekki	   enn	  

fastmótað	  sjálfsmynd	  sína	  á	  þessu	  stigi.	  Þeir	  eru	  að	  kafa	  dýpra	  í	  leit	  sinni	  að	  skilningi	  á	  

sjálfum	  sér.	  Þeir	  eru	  að	  afla	  sér	  upplýsinga	  og	  prófa	  sig	  áfram	  í	  leit	  að	  markmiðum	  og	  

gildum	  sem	  munu	  móta	  líf	  þeirra	  (Berk,	  2007).	  	  

Fjórða	   og	   síðasta	   stigið	   inniheldur	   heildstæða	   sjálfsmynd	   (e.	   identity	  

achievement).	   Á	   þessu	   stigi	   hafa	   einstaklingar	   fullmótað	   sjálfsmynd	   sína.	   Þeir	   hafa	  

mótað	  skoðanir,	  tileinkað	  sér	  markmið	  og	  myndað	  stefnu	  í	  lífinu	  (Berk,	  2007).	  Þá	  hafa	  

þeir	  einnig	  öðlast	  meiri	  skilning	  á	  kynhlutverki	  sínu	  og	  komist	  að	  niðurstöðu	  gagnvart	  

því	  (Sigurjón	  Björnsson,	  1986).	  	  

Í	   upphafi	   unglingsáranna	   eru	   einstaklingar	   ekki	   búnir	   að	   mynda	   sér	   ákveðna	  

stefnu	   í	   lífinu	  og	  eru	  enn	  á	  reiki	  varðandi	  hugsanir	  sínar	  og	  skoðanir.	  Marcia	  bendir	  á	  

hversu	   stórt	   ferli	   þroskun	   sjálfsmyndarinnar	   er,	   en	   samkvæmt	   honum	   hafa	  

einstaklingar	   fullmótað	   sjálfsmynd	   sína	   og	   skoðanir	   við	   lok	   unglingsáranna.	   Þroskun	  

sjálfsmyndarinnar	   á	   unglingsárunum	   er	   því	   stór	   og	   mikill	   þáttur	   á	   lífsskeiðinu.	  

Sjálfsmyndin	   er	   að	   þroskast	   og	   taka	   miklum	   breytingum	   á	   þessum	   árum.	   Hvernig	  

sjálfsmyndin	  þróast	  fer	  þá	  einnig	  eftir	  því	  umhverfi	  sem	  einstaklingar	  búa	  við.	  	  

	  

2.	  5.	  Áhrif	  nærumhverfis	  

Vistfræðikenning	  Bronfenbrenners	  gefur	  dæmi	  um	  þau	  mörgu	  atriði	   sem	  hafa	  áhrif	  á	  

þroska	  einstaklingsins.	  Urie	  Bronfenbrenner	  þróaði	  vistfræðikenningu	  sína	  sem	  tilraun	  

til	  að	  skilja	  þróun	  mannsins	  í	  samhengi	  við	  þau	  kerfi	  sem	  eru	  í	  nánasta	  umhverfi	  hans.	  

Vistfræðilíkanið	   samanstendur	   af	   fjórum	   kerfum	   sem	   hafa	   áhrif	   á	   þróun	   hvers	  

einstaklings	  (Johnson,	  2008).	  	  

Líkanið	   er	   sett	   upp	   sem	   hringur	   og	   inní	  miðju	   hringsins	   er	   einstaklingurinn.	   Í	  

innsta	   hringnum,	   næst	   einstaklingnum,	   er	   fyrsta	   kerfið,	   en	   það	   kallast	  míkrókerfi	   (e.	  

microsystem).	  Míkrókerfið	  inniheldur	  þá	  sem	  einstaklingurinn	  er	  í	  mestu	  sambandi	  við	  

(Johnson,	  2008),	  eða	  nærumhverfi	  hans.	  Í	  því	  eru	  gjarnan	  fjölskyldur,	  vinir	  og	  skólar.	  Í	  

míkrókerfinu	  eru	  áhrifin	  í	  báðar	  áttir,	  það	  er	  að	  segja,	  einstaklingurinn	  í	  miðjunni	  getur	  

haft	   jafnmikil	   áhrif	   á	   nærumhverfið	   og	   það	   á	   hann	   (Berk,	   2007).	   Næsta	   kerfi	   er	  

mesókerfið	   (e.	   mesosystem).	   Mesókerfið	   inniheldur	   tengsl	   á	   milli	   tveggja	   eða	   fleiri	  

míkrókerfa	   (Johnson,	   2008).	   Áhrifin	   eru	   gagnkvæm	   líkt	   og	   í	   míkrókerfinu,	   til	   dæmis	  

hefur	  sú	   reynsla	  sem	  fengin	  er	  úr	   fjölskyldunni	  áhrif	  á	   skólann	  og	  öfugt	   (Berk,	  2007).	  

Þar	   á	   eftir	   er	   exókerfið	   (e.	   exosystem),	   sem	   inniheldur	   félagslegt	   umhverfi	  

einstaklingsins,	  þar	   sem	  hann	  hefur	  engin	  áhrif	   (Johnson,	  2008).	   	   Í	   þessu	  kerfi	   eru	   til	  

dæmis	  vinnuumhverfi	  foreldra,	  kunningjar	  og	  nágrannar	  (Berk,	  2007).	  Makrókerfið	  (e.	  

macrosystem)	   er	   síðasta	   kerfið	   í	   líkani	   Bronfenbrenners.	   Það	   inniheldur	   þjóðfélagið	  

sem	  einstaklingurinn	  býr	   í	  og	  þá	  menningu	  sem	  hann	  býr	  við.	  Trúin,	   siðir	  og	  gildi,	  en	  

þessir	   hlutir	   geta	   verið	  breytilegir	   eftir	  menningu	   (Johnson,	   2008).	   Þessir	   þættir	   hafa	  

áhrif	   á	   einstaklinginn	   en	   einstaklingurinn	   sjálfur	   hefur	   jafnan	   ekki	   áhrif	   á	   þá	   (Berk,	  

2007).	  	  

Að	   lokum	   setti	   Bronfenbrenner	   fram	   kerfi	   sem	   hann	   kallar	   krónókerfi	   (e.	  

chronosystem).	  Krónókerfið	  snýst	  um	  tilteknar	  breytingar	  sem	  geta	  orðið	  og	  hafa	  áhrif	  

á	  einstaklinginn	  og	  þroska	  hans.	  Meðal	  þátta	  sem	  eru	   í	  krónókerfinu	  eru	  skólaganga,	  

hjónaband,	  vinnumarkaður,	  skilnaður	  og	  flutningar	  (Berk,	  2007).	  	  

Samkvæmt	   vistfræðikenningu	   Bronfenbrenners	   hafa	   margir	   þættir	   áhrif	   á	  

þróun	   einstaklinga	   (Berk,	   2007).	   Þá	   eru	   einnig	   margir	   þættir	   sem	   hafa	   áhrif	   á	  

sjálfsmynd	   þeirra.	   Sjálfsmyndin	   einkennist	   bæði	   af	   stöðugleika	   og	   lífsbreytingum.	  

Stöðugleiki	   og	   breytingar	   á	   umhverfi	   einstaklinga	   gegna	   því	   stóru	   hlutverki	   í	   þróun	  

sjálfsmyndarinnar	   (Demo,	   1992).	   Unglingsárin	   eru	   mikilvægur	   tími	   fyrir	   þróun	  

sjálfsmyndarinnar	   og	   á	   þeim	   tíma	   mótast	   sjálfsmyndin	   gjarnan	   af	   öðru	   fólki,	   þar	   á	  

meðal	  jafnöldrum	  og	  vinum	  (Sebastian	  ofl.,	  2008).	  Þeir	  eru	  stór	  mótunarþáttur	  í	  þróun	  

einstaklinga	   samkvæmt	   vistfræðikenningu	   Bronfenbrenners	   og	   eru	   í	   helsta	  

nærumhverfi	   hvers	   einstaklings	   (Berk,	   2007).	   Í	   rannsókn	   Gunnars	   J.	   Gunnarssonar	   á	  

viðhorfum	  íslenskra	  unglinga	  til	   lífsins	  kemur	  meðal	  annars	  fram	  að	  vinir	  skipa	  stóran	  

sess	  í	  lífi	  þeirra.	  Samvera	  með	  vinum	  skiptir	  máli	  og	  að	  á	  milli	  þeirra	  ríki	  traust	  og	  góð	  

samskipti	   (Gunnar	   J.	   Gunnarsson,	   2010).	   Þá	   er	   á	   þessum	   tíma	   meiri	   næmni	   fyrir	  

áhrifum	  jafnaldra	  en	  á	  öðrum	  aldursskeiðum	  (Sebastian	  ofl.,	  2008).	  Breytingar	  verða	  á	  

samskiptum	  og	   tengslum	  hjá	  unglingum	  við	   jafnaldra	   sína.	  Þeir	  hefja	  ný	   tengsl,	   hefja	  

samskipti	  við	  hitt	  kynið	  og	  félagsleg	  samskipti	  verða	  almennt	  flóknari	  (Civitci	  og	  Civitci,	  

2009).	  Að	  geta	   rætt	   við	   jafningja	   sína	  um	   lífið	  og	   tilveruna	  hefur	  mikil	   áhrif	   á	  mótun	  

sjálfsmyndarinnar	   (Adamson	   og	   Lyxell,	   1996),	   ásamt	   því	   hvort	   einstaklingurinn	   fái	  

félagslega	  viðurkenningu	  meðal	  þeirra	  og	  hvort	  samskipti	  og	  sambönd	  þar	  á	  milli	  séu	  

góð.	   Þá	   eru	   jákvæð,	   félagsleg	   viðbrögð	  meira	   gefandi	   á	   unglingsárunum	  en	   á	   öðrum	  

tímabilum	   lífsins	   og	   getur	   neikvæð	   reynsla	   leitt	   til	   aukinnar	   vanlíðunar	   og	   andlegra	  

sjúkdóma	  líkt	  og	  þunglyndis	  á	  þessu	  tímabili	  lífsins	  (Sebastian	  ofl.,	  2008).	  	  

Samkvæmt	  rannsókn	  á	  íslenskum	  framhaldsskólanemum	  árið	  2010	  kom	  í	  ljós	  að	  

96%	  stúlkna	  ættu	  mjög	  eða	   frekar	  auðvelt	  með	  að	   fá	  umhyggju	  og	  hlýju	   frá	   vinahóp	  

sínum	  og	  um	  83%	  drengja.	  Þá	   töldu	  einnig	  46%	  drengja	  það	  vera	  mjög	  auðvelt	  að	   fá	  

samræður	   um	   persónuleg	   málefni	   hjá	   vinum	   sínum	   en	   um	   77%	   stúlkna	   (Hrefna	  

Pálsdóttir	  ofl.,	  2011).	  Almenn	  umræða	  felur	  gjarnan	  í	  sér	  það	  að	  vinátta	  stúlkna	  sé	  oft	  

nánari	  að	  þessu	  leyti	  sem	  tengist	  þá	  niðurstöðum	  rannsóknarinnar.	  	  

Skólinn	   telst	   einnig	   til	   nærumhverfis	   einstaklinga	   og	   er	   því	   í	   míkrókerfinu	  

samkvæmt	   vistfræðikenningu	   Bronfenbrenners	   (Berk,	   2007).	   Börn	   og	   unglingar	   verja	  

miklum	  hluta	   af	   lífi	   sínu	   í	   skólanum.	  Mikilvægt	   er	   að	   fylgjast	   vel	  með	  áhuga	  þeirra	   á	  

náminu	  og	  hvernig	  þeim	  líður	   í	  skólanum,	  en	  rannsóknir	  hafa	  sýnt	  að	  samband	  barna	  

og	   unglinga	   við	   skólann	   sinn	   sé	   stór	   þáttur	   í	   líðan	   og	   sjálfsmynd	   þeirra.	   Samkvæmt	  

niðurstöðum	  rannsóknar	  á	  ungu	  fólki	  í	  8.,	  9.	  og	  10.	  bekk	  í	  grunnskólum	  á	  Íslandi,	  líður	  

um	  6%	  drengja	  í	  9.	  og	  10.	  bekk	  oft	  eða	  alltaf	  illa	  í	  skólanum	  og	  7%	  stúlkna	  á	  sama	  aldri	  

segja	  það	  sama.	  En	  um	  7%	  drengja	  og	  4%	  stúlkna	  semur	  oft	  eða	  alltaf	  illa	  við	  kennara	  

sinn	   samkvæmt	   niðurstöðum	   sömu	   rannsóknar	   (Álfgeir	   Logi	   Kristjánsson	   ofl.,	   2012).	  

Önnur	   íslensk	   rannsókn	  sem	  gerð	  var	  á	   framhaldsskólanemum	  árið	  2010	  sýndi	  þá	  að	  

tæplega	  6%	   framhaldsskólanema	  á	   Íslandi	   líður	  oft	   eða	  nær	  alltaf	   illa	   í	   skólanum.	  Þá	  

voru	   um	   3%	   sem	   semur	   oft	   eða	   nær	   alltaf	   illa	   við	   kennara	   sína	   og	   tæplega	   6%	   sem	  

finnst	  þau	  oft	  eða	  nær	  alltaf	  vera	  utanveltu	   í	   skólanum	  (Hrefna	  Pálsdóttir	  ofl.,	  2011).	  

Þarna	   er	   hópur	   sem	   er	   í	   hættu	   á	   að	   móta	   sjálfsmynd	   sína	   á	   neikvæðan	   hátt	   og	   er	  

mikilvægt	   að	   bregðast	   við	   því.	   Viðmót	   kennara	   segir	   þá	   gjarnan	   til	   um	   hvernig	  

nemendum	   líkar	   við	  hann	  og	  hvort	   þeir	   beri	   virðingu	   fyrir	   honum.	  Þá	   tengist	   viðmót	  

kennara	   því	   hvernig	   nemendum	   líður	   í	   skólanum.	   Því	   má	   sjá	   að	   skólinn	   gegnir	  

mikilvægu	   hlutverki	   í	   lífi	   unglinga,	   þroska	   þeirra	   og	   líðan	   (Sigrún	   Aðalbjarnardóttir,	  

2007).	  

Fjölmörg	   atriði	   hafa	   áhrif	   á	   þróun	   og	   þroska	   einstaklingsins.	   Samkvæmt	  

vistfræðikenningu	   Bronfenbrenners	   eru	   áhrifamestu	   þættirnir	   þeir	   sem	   eru	   næst	  

einstaklingnum	  og	  hann	  í	  mestu	  sambandi	  við.	  Meðal	  þeirra	  þátta	  eru	  skólinn	  og	  vinir.	  

Rannsóknir	   hafa	   sýnt	   fram	   á	   mikilvægi	   þess	   að	   líða	   vel	   í	   skólanum	   og	   að	   eiga	   í	  

vináttusamböndum	   við	   jafnaldra.	   Fjölskyldan	   er	   einnig	   í	   nærumhverfi	   hvers	  

einstaklings	  og	  er	  þá	  stór	  áhrifaþáttur	  í	  þroskun	  og	  þróun	  hans.	  	  

3.	  Fjölskyldan	  
Fjölskyldan	   er	   áhrifamikill	   þáttur	   í	   lífi	   hvers	   einstaklings.	   Hún	   er	   í	   nærumhverfi	  

samkvæmt	   vistfræðikenningu	  Bronfenbrenners	   og	   er	   því	  mikilvæg	   í	   þróun	  og	   þroska	  

einstaklinga	  (Berk,	  2007).	  Í	  þessum	  kafla	  verður	  fjallað	  um	  fjölskylduna,	  tengsl	  hennar	  

við	   sjálfsmynd	   og	   sjálfsvirðingu	   unglinga.	   Gerð	   verður	   grein	   fyrir	   tengslakenningu	  

Bowlby	   og	   mikilvægi	   tengslamyndunar	   í	   æsku	   á	   líðan	   einstaklinga.	   Þá	   verða	  

uppeldishættir	   foreldra	   skoðaðir	   og	   mikilvægi	   þeirra	   á	   sjálfsmynd	   unglinga,	   auk	  

samskipta	  á	  milli	   foreldra	  og	  unglinga.	  Að	   lokum	  er	   fjallað	  um	  samskipti	  unglinga	  við	  

systkini	  sín	  og	  áhrif	  þess	  á	  sjálfsmyndina.	  

Fjölskyldulíf	  og	  fjölskyldugerðir	  hafa	  breyst	  mikið	  á	  síðustu	  öld	  samfara	  miklum	  

breytingum	   sem	   orðið	   hafa	   í	   þjóðfélaginu,	   þar	   á	   meðal	   breyttum	   atvinnuháttum,	  

auknum	   réttindum	   kvenna,	   breyttum	   efnahag,	   búsetu	   og	   menntun.	   Fólk	   er	   nú	   að	  

jafnaði	  eldra	  við	  upphaf	  barneigna	  en	  áður	  og	  eignast	  yfirleitt	   færri	  börn	  en	  áður.	  Þá	  

eru	  einnig	   færri	   kynslóðir	   á	  hverju	  heimili	   og	  einnig	  eru	   fleiri	   einstæðir	   foreldrar	   auk	  

fleiri	  stjúpfjölskyldna	  (Sigrún	  Aðalbjarnardóttir,	  2007).	  

Fólk	  getur	  túlkað	  orðið	  fjölskylda	  á	  ólíkan	  hátt	  og	  þýðing	  á	  orðinu	  getur	  breyst	  

með	  tíð	  og	   tíma.	  Formleg	  skilgreining	  á	   fjölskyldu	  er,	   tvær	  eða	   fleiri	  manneskjur	   sem	  

eru	   blóðskyldar,	   tengdar	   með	   giftingu	   eða	   ættleiðingu	   og	   búa	   saman	   (Newman	   og	  

Grauerholz,	   2002).	   Samkvæmt	   þessari	   skilgreiningu	   er	   einstaklingur	   ekki	   tilgreindur	  

innan	  sömu	  fjölskyldu	  og	  áður	  ef	  hann	  flytur	  að	  heiman.	  Þessi	  skilgreining	  á	  fjölskyldu	  

telst	   jafnvel	   ekki	   fullnægjandi	   þar	   sem	   hún	   tekur	   ekki	   tillit	   til	   margbreytileika	  

fjölskyldna.	   Í	   nútímasamfélagi	   þarf	   að	   gera	   ráð	   fyrir	   breytileika.	   Greina	   má	   margar	  

fjölskyldugerðir	  sem	  allar	  eiga	  rétt	  á	  sér,	  þar	  má	  meðal	  annars	  nefna	  kjarnafjölskyldu	  

sem	  er	  skilgreind	  sem	  karl,	  kona,	  barn	  eða	  börn	  þeirra.	  Barnlaus	  pör	  má	  einnig	  flokka	  

sem	  fjölskyldu	  eða	  ef	  annað	  foreldri	  býr	  með	  barni	  eða	  börnum	  sínum.	  Hjón	  sem	  hafa	  

ættleitt	  eitt	  eða	  fleiri	  börn	  teljast	  einnig	  sem	  fjölskylda.	  Stjúpfjölskylda	  er	  þá	  fjölskylda	  

þar	   sem	   annað	   eða	   bæði	   hjónin	   hafa	   verið	   gift	   áður.	   Samkynjafjölskylda	   er	  

fjölskyldugerð	  þar	  sem	  tvær	  konur	  eða	  tveir	  karlar	  búa	  saman	  án	  barna	  eða	  með	  eigin	  

börnum	  eða	  ættleiddum	  börnum.	  Hægt	  er	  að	  greina	  mun	  fleiri	  fjölskyldugerðir	  en	  hér	  

hefur	   verið	   nefnt.	  Miklar	   breytingar	   hafa	   orðið	   á	   fjölskyldu-‐	   og	   sambúðarformum	  og	  

nýjar	  fjölskyldugerðir	  hafa	  verið	  að	  myndast	  (Sigrún	  Júlíusdóttir,	  2001).	  	  	  

Hér	  á	  eftir	  mun	  ég	  varpa	  ljósi	  á	  mikilvægi	  fjölskyldunnar	  í	  tengslum	  við	  þroskun	  

sjálfsmyndar	  hjá	  unglingum.	  Fjallað	  verður	  um	  nokkrar	  tegundir	  fjölskyldna	  og	  hvernig	  

samskipti	  og	  tengsl	  í	  fjölskyldum	  geta	  tengst	  mótun	  sjálfsmyndar	  á	  unglingsárum.	  	  

	  

3.	  1.	  Mikilvægi	  fjölskyldunnar	  

Þörfin	   fyrir	   sjálfstæði	   og	   frelsi	   er	   meðal	   þess	   sem	   einstaklingar	   innan	   fjölskyldunnar	  

takast	   á	   við.	   Þá	   er	   einnig	   mikilvægt	   að	   finna	   fyrir	   umhyggju	   og	   öryggi	   innan	  

fjölskyldunnar	   (Sigrún	   Júlíusdóttir,	   2006).	   Rannsókn	   var	   gerð	   í	   Bandaríkjunum	   á	  

tæplega	  70	  fjölskyldum	  þar	  sem	  börnin	  ólust	  upp	  með	  báða	  foreldra	  sína	  á	  heimilum.	  

Fjölskyldurnar	   voru	   flokkaðar	   í	   þrjá	   flokka,	   samrýndar	   fjölskyldur,	   fjölskyldur	  þar	   sem	  

faðirinn	  tengdist	  börnunum	  meira	  og	   fjölskyldur	  þar	  sem	  móðirin	  og	  börnin	  tengdust	  

meira.	   Rannsóknin	   er	   langtímarannsókn	   og	   stóð	   yfir	   frá	   því	   að	   elsta	   barnið	   í	  

fjölskyldunni	   var	   á	   næstelsta	   ári	   í	   leikskóla	   og	   þangað	   til	   það	   var	   komið	   fram	   á	  

unglingsár.	   Niðurstöðurnar	   sýndu	   að	   þau	   börn	   sem	   voru	   í	   samrýndum	   fjölskyldum	  

sýndu	  meiri	  námshæfni	  og	  minni	  árásargirni	  á	  unglingsárum	  en	  önnur	  börn.	  Þá	  voru	  23	  

fjölskyldur	  sem	  flokkuðust	  sem	  samrýndar	  fjölskyldur	  þegar	  barnið	  var	  á	  leikskólaaldri,	  

en	  einungis	  níu	  af	  þeim	  voru	  enn	  samrýndar	  þegar	  komið	  var	  á	  unglingsárin.	  Mikilvægi	  

fjölskyldunnar	   breytist	   gífurlega	   mikið	   á	   þessum	   tíma	   fyrir	   einstaklinginn.	   Á	  

bernskuárunum	  eru	  foreldrarnir	   til	  að	  mynda	  mjög	  mikilvægir	   fyrir	  börnin	  en	  þegar	  á	  

unglingsárin	   er	   komið	   er	   ekki	   jafn	   mikil	   þörf	   fyrir	   þá	   að	   mati	   unglinganna,	   þó	  

foreldrarnir	  hafi	  enn	  áhrif	  á	  þroska	  þeirra	  og	  þróun	  (Johnson,	  2010).	  	  

Þær	   stundir	   sem	   fjölskyldan	   eyðir	   saman	   eru	   yfirleitt	   mun	   færri	   á	  

unglingsárunum	  en	  á	  öðrum	  skeiðum	  lífsins.	  Samkvæmt	  rannsókn	  Tucker,	  McHale	  og	  

Crouter	   eru	   unglingsárin	   þrátt	   fyrir	   það	   sá	   tími	   þar	   sem	   mestu	   átökin	   eru	   á	   milli	  

einstaklinga	  og	   foreldra	  þeirra.	  Auk	  átaka	  við	   foreldra	  eru	  ósætti	  og	  átök	  við	   systkini	  

algeng.	   Þá	   eru	   fjölskyldur	   sem	   búa	   við	   góð	   samskipti	   og	   jákvæð	   sambönd	   í	   betri	  

aðstöðu	   til	   að	   leysa	   úr	   ágreiningi	   og	   átökum.	   Samkvæmt	   niðurstöðum	   sömu	  

rannsóknar	  er	  hægt	  að	  tengja	  tíðni	  átaka	  við	   foreldra	  við	  auknar	   líkur	  á	  þunglyndi	  og	  

lakari	   sjálfsmynd	  hjá	  unglingum.	  Þá	  er	  einnig	  hægt	  að	   tengja	   tíðni	  átaka	  unglinga	  við	  

systkini	   sín	   við	   auknar	   líkur	   á	   þunglyndi	   og	   vanlíðan.	   Gæði	   samskipta	   og	   tengsl	  milli	  

einstaklinga	   í	   fjölskyldunni	   eru	   farin	   að	   skipta	   meira	   máli	   á	   unglingsárum	   en	  

fjölskylduformið	   sjálft	   varðandi	   vellíðan	   og	   velferð	   einstaklinga	   (Sigrún	   Júlíusdóttir,	  

2006).	  	  

Þegar	   unglingsárin	   ganga	   yfir	   er	   mikilvægi	   foreldra	   ekki	   síðra	   en	   á	   öðrum	  

tímabilum	   lífsins.	   Unglingurinn	   þarf	   stuðning	   á	   þessu	   skeiði	   ekki	   síður	   en	   á	   öðrum	  

tímum	  enda	  er	  um	  að	  ræða	  mótunartímabil	  sem	  getur	  einkennst	  af	  óvissu	  og	  uppreisn	  

(Hrafnhildur	  Ragnarsdóttir,	   1993).	  Nýrri	   rannsóknir	  hafa	  þó	   sýnt	   fram	  á	  að	  meirihluti	  

unglinga,	  eða	  um	  75%,	  eiga	  í	  góðu	  sambandi	  við	  fjölskyldu	  sína.	  Þá	  var	  einnig	  sýnt	  fram	  

á	  að	  hjá	  þessum	  25%	  unglinga	  sem	  ekki	  upplifðu	  gott	  samband	  við	  fjölskyldu	  sína,	  voru	  

einhverjir	  undirliggjandi	  þættir	  að	  baki.	  Þeir	  unglingar	  sem	  eiga	   í	  erfiðu	  sambandi	  við	  

fjölskyldu	   sína	   hafa	   þá	   gjarnan	   einhverja	   erfiða	   lífsreynslu	   að	   baki,	   langvarandi	  

erfiðleika,	  eða	  upplifa	  fátækt	  eða	  veikindi	  hjá	  einhverjum	  fjölskyldumeðlim	  (Steinberg,	  

2001).	  Unglingar	  reyna	  á	  þessu	  tímabili	  að	   losa	  sig	   frá	   fjölskyldunni	  og	  sýna	  og	  sanna	  

sjálfstæði	  sitt.	  Þrátt	   fyrir	  það	  er	  stuðningur	   fjölskyldunnar	   (Sigurjón	  Björnsson,	  1993),	  

þá	  aðallega	  foreldra,	  mjög	  mikilvægur	  og	  er	  mikilvægt	  að	  foreldrarnir	  búi	  yfir	  miklum	  

vilja	   og	   getu	   til	   að	   aðlaga	   hlutverk	   sitt	   að	   þroskabreytingum	  unglingsins	   (Hrafnhildur	  

Ragnarsdóttir,	   1993).	   Bulanda	  og	  Mujamdar	   fjalla	   um	  niðurstöður	   rannsóknar	   í	   grein	  

sinni	  og	  er	  þar	  sýnt	  fram	  á	  að	  þeir	  unglingar	  sem	  búa	  við	  náin	  og	  jákvæð	  samskipti	  við	  

foreldra	   sína,	   sýna	   betri	   andlega	   líðan	   og	   meiri	   sjálfsvirðingu	   en	   aðrir	   (Bulanda	   og	  

Mujamdar,	  2009).	  	  

Í	   rannsókn	   Gunnars	   J.	   Gunnarssonar	   á	   hugsunum	   og	   viðhorfum	   unglinga	   til	  

lífsins	   nefndu	   unglingar	   meðal	   annars	   að	   fjölskyldan	   væri	   grundvöllur	   að	   hamingju	  

þeirra	  og	  vellíðan.	  Þeir	  sögðu	  að	  samskipti	  við	  fjölskylduna	  skipti	  miklu	  máli,	  jafnframt	  

því	  að	  fá	  stuðning	  frá	  henni.	  Niðurstöðurnar	  benda	  því	  til	  þess	  hversu	  mikið	  unglingar	  

meta	   fjölskyldulífið	   og	   hversu	   mikilvæg	   fjölskyldan	   er	   þeim.	   Því	   eru	   samverustundir	  

fjölskyldunnar	  mikilvægar	   og	   að	   samskipti	   þar	   á	  milli	   byggist	   upp	   af	   trausti,	   trúnaði,	  

virðingu	  og	  heiðarleika	  (Gunnar	  J.	  Gunnarsson,	  2010).	  	  

Fjölskyldan	  er	  ekki	  einungis	  mikilvæg	  á	  unglingsárunum	  heldur	  einnig	  á	  öðrum	  

skeiðum	   lífsins.	   Hún	   spilar	   þá	   stórt	   hlutverk	   strax	   við	   fæðingu	   barns,	   en	   strax	   við	  

fæðingu	   byrja	   að	   myndast	   tengsl	   nýfædds	   barns	   við	   fjölskyldu	   sína,	   þá	   aðallega	  

foreldra.	   Tengslamyndun	   strax	   í	  æsku	   er	  mikilvægur	   þáttur	   varðandi	   þroska	   og	   líðan	  

einstaklinga	  seinna	  meir.	  	  

	  

3.	  2.	  Tengslakenning	  John	  Bowlby	  	  

Tengslamyndun	  er	  hegðun	  sem	  leiðir	  mann	  að	  ákveðinni	  nálægð	  við	  aðra	  einstaklinga.	  

Hún	  er	  ótengd	  fæðugjöfum	  eins	  og	  haldið	  hefur	  verið	  fram	  og	  hefur	  jafn	  mikla	  þýðingu	  

í	   lífi	   hvers	   og	   eins	   einstaklings.	   Góð	   tengsl	   leiða	   til	   tilfinningamyndunar	   og	  

væntumþykju	  til	  annars	  einstaklings,	  en	  tengsl	  geta	  myndast	  á	  milli	  foreldra	  eða	  annars	  

fullorðins	   við	   barn,	   ungling	   eða	   annan	   fullorðinn	   (Bowlby,	   1980).	   Tengslamyndun	   er	  

mikilvægur	   þáttur	   í	   lífi	   einstaklinga	   (Berk,	   2009)	   og	   verður	   vegna	   þeirrar	   þarfar	   sem	  

einstaklingurinn	   hefur	   fyrir	   öryggi	   og	   vernd	   í	   æsku	   (Sadock	   og	   Sadock,	   2007).	  

Einstaklingar	  byrja	  strax	  frá	  fæðingu	  að	  mynda	  tengsl	  og	  er	  tengslamyndun	  í	  gangi	  allt	  

lífsskeiðið.	   Tengslin	   verða	   jafnan	   sterkust	   við	   þá	  manneskju	   sem	   stendur	   þeim	   næst	  

(Berk,	  2009).	  	  

Foreldrar	  skipa	  stórt	  hlutverk	  í	  þróun	  barna	  sinna	  (DeHart,	  Pelham	  og	  Tennen,	  

2005).	  Rannsóknir	  sýna	  að	  sú	  nánd	  og	  þau	  viðbrögð	  sem	  börn	  fá	  í	  æsku	  séu	  grundvöllur	  

fyrir	   öryggi	   þeirra	   á	   fyrstu	   árum	   ævi	   sinnar	   og	   í	   tengslum	   við	   vitsmunalegan	   og	  

tilfinningalegan	  þroska	  (Karavasilis,	  Doyle	  og	  Markiewicz,	  2003).	  Ýmsir	  fræðimenn	  telja	  

að	  einstaklingar	  þrói	  hugmyndir	  og	  skoðanir	  um	  sjálfa	  sig	  í	  samræmi	  við	  þá	  umönnun	  

sem	  þeir	  fengu	  í	  æsku.	  Þannig	  myndar	  sú	  reynsla	  sem	  einstaklingar	  fá	  innan	  fjölskyldu	  

sinnar	   grundvöll	   fyrir	   hugmyndir	   þeirra	   um	   sjálfa	   sig	   síðar	   meir	   (DeHart	   ofl.,	   2005).	  

Bendir	  þetta	  til	  þess	  hve	  umönnunarhlutverkið	  er	  mikilvægt	  (Karavasilis	  ofl.,	  2003).	  	  

Kenning	   John	   Bowlby	   fjallar	   um	   tengsl	   milli	   ungabarna	   og	   foreldra,	   en	  

samkvæmt	   Bowlby	   er	   það	   ungabörnum	   meðfætt	   að	   bindast	   foreldrum	   sínum,	   eða	  

þeim	  sem	  annast	  þau,	  tengslum.	  Þessi	  hæfileiki	  til	  að	  mynda	  tengsl	  þróast	  og	  þroskast	  

svo	  með	   auknum	   samskiptum	   við	   einstaklinga	   í	   umhverfinu	   (Bowlby,	   1969).	   Bowlby	  

skipti	  tengslamyndun	  ungabarna	  í	  þrjú	  stig.	  Það	  fyrsta	  er	  frá	  fæðingu	  til	  átta/tólf	  vikna	  

aldurs.	   Það	   stig	   kemur	   á	   undan	   eiginlegri	   tengslamyndun	   og	   einkennist	   af	   því	   að	  

ungabarnið	   fylgir	   móður	   sinni	   með	   augunum	   og	   snýr	   höfði	   sínu	   eftir	   því	   hvar	   rödd	  

hennar	   hljómar.	   Næsta	   stig	   er	   frá	   átta/tólf	   vikna	   aldri	   til	   sex	  mánaða.	   Á	   því	   stigi	   er	  

tengslamyndun	   hafin	   og	   verður	   ungabarnið	   þar	   háð	   einni	   eða	   fleiri	   manneskjum	   í	  

umhverfi	   sínu.	   Þriðja	   stigið	   er	   frá	   sex	   mánaða	   til	   tveggja	   ára	   aldurs.	   Þá	   er	   skýr	  

tengslamyndun	   hafin	   og	   sýnir	   barnið	   gjarnan	   aðskilnaðarkvíða	   og	   grát	   þegar	   það	   er	  

skilið	  frá	  móður,	  föður	  eða	  nánasta	  umönnunaraðila	  (Sadock	  og	  Sadock,	  2007).	  Talið	  er	  

að	  á	  milli	  sex	  og	  átján	  mánaða	  aldurs	  sé	  einskonar	  næmiskeið	  fyrir	  geðtengslamyndun	  

á	   milli	   foreldra	   eða	   annarra	   fullorðinna	   og	   barns.	   John	   Bowlby	   hélt	   því	   fram	   að	  

mikilvægt	  væri	  að	  leggja	  upp	  traustan	  grunn	  fyrir	  geðtengslamyndun	  á	  þessum	  aldri,	  en	  

ef	  ekki	  takist	  nógu	  vel	  til	  geti	  barnið	  átt	   í	  vandræðum	  með	  myndun	  tilfinningatengsla	  

við	  aðra	  síðar	  meir.	  Þá	  taldi	  hann	  einnig	  að	  sú	  umönnun	  sem	  barn	  fær	  á	  fyrstu	  árum	  lífs	  

síns	  sé	  grunnurinn	  að	  andlegri	  heilsu	  síðar	  á	  lífsleiðinni	  (Bowlby,	  1965).	  Mary	  Ainsworth	  

skoðaði	  og	  þróaði	  tengslamyndakenningu	  Bowlby	  áfram.	  Hún	  fann	  út	  að	  samskipti	  milli	  

móður	   og	   barns	   í	   frumbernsku	   þegar	   tengslamyndun	   á	   sér	   stað	   hafa	   mikil	   áhrif	   á	  

hegðun	  barnsins	  þá	  og	  síðar	  meir	  (Sadock	  og	  Sadock,	  2007).	  Hvatning	  og	  tilfinningaleg	  

nánd	  foreldra	  við	  börn	  sín	  leiðir	  til	  aukins	  sjálfstæðis	  þeirra	  er	  þau	  koma	  á	  unglingsárin	  

(Karavasilis	  ofl.,	  2003).	  	  

Mikilvægt	   er	   að	   mynda	   tengsl	   við	   umönnunaraðila	   strax	   við	   fæðingu,	   en	   sú	  

reynsla	  og	  umönnun	  sem	  einstaklingar	  fá	  í	  æsku	  myndar	  grunn	  að	  tilfinningaþroska	  og	  

tilfinningatengslum	  síðar	  meir.	  Sú	  umönnun	  sem	  einstaklingar	  fá	  á	  fyrstu	  árum	  lífs	  síns	  

er	  undirstaða	  andlegrar	  heilsu	  þeirra	  síðar	  meir	  á	  lífsleiðinni,	  sem	  bendir	  til	  þess	  hversu	  

mikilvæg	   tengslamyndun	  og	  umönnunarhlutverkið	  eru	   varðandi	   líðan	  unglinga.	   Þá	  er	  

hlutverk	  foreldra	  ekki	  síður	  mikilvægt	  á	  tímabili	  unglingsáranna.	  	  	  

	  

3.	  3.	  Uppeldishættir	  foreldra	  

Þróun	   fjölskyldugerðar	   er	   svipuð	   allsstaðar	   í	   hinum	   vestræna	   heimi.	   Atvinnuþátttaka	  

kvenna	  hefur	  aukist	  og	  krafa	  um	  aukin	  lífsgæði	  verður	  háværari.	  Þessu	  fylgir	  spenna	  og	  

meira	  álag	  á	  fjölskylduna	  og	  verður	  því	  álag	  á	  foreldra	  gjarnan	  meira	  sem	  kemur	  niður	  á	  

foreldrahlutverkinu.	   Þá	   er	   uppeldi	   að	   verða	   sífellt	   flóknara	   en	   áður	   með	   þessum	  

breytingum	   (Hrund	   Þórarinsdóttir	   og	   Sigrún	   Aðalbjarnardóttir,	   2010).	   Sambönd	  

unglinga	  við	   foreldra	  sína	  skipta	  miklu	  máli	   í	  þróun	  sjálfsskilnings	  þeirra	   (Kokkinos	  og	  

Hatzinikolaou,	   2011)	   og	   í	   því	   ljósi	   eru	   uppeldishættir	   foreldra	   mikilvægir	   (Sigrún	  

Aðalbjarnardóttir,	   2007).	   Þá	   benda	   Hrund	   Þórarinsdóttir	   og	   Sigrún	   Aðalbjarnardóttir	  

(2010)	  á	  að	  niðurstöður	  rannsókna	  á	  uppeldisaðferðum	  sýni	  fram	  á	  að	  uppeldisaðferðir	  

skipta	  máli	  varðandi	  fjölbreyttan	  þroska	  barna	  og	  velferð	  þeirra.	  

Rannsókn	   Kokkinos	   og	   Hatzinikolaou	   (2011)	   á	   grískum	   unglingum	   sýndi	  

mikilvægi	   uppeldishátta	   varðandi	   námsárangur,	   samskipti	   og	   sjálfsvirðingu	   unglinga.	  

Þeir	  unglingar	  sem	  búa	  við	  hlýju	  og	  upplifa	  jákvæðar	  tilfinningar	  sýna	  jákvæðari	  viðhorf	  

til	   líkama	  síns	  og	  sýna	  þar	  að	  auki	  meiri	  sjálfsvirðingu.	  Þá	  sýna	  unglingar	  sem	  búa	  við	  

höfnun	   og	   ofverndun	   minni	   sjálfsvirðingu	   en	   aðrir,	   samkvæmt	   niðurstöðum	  

rannsóknarinnar.	  Í	  umræðu	  um	  uppeldishætti	  er	  kenning	  Diönu	  Baumrind	  áberandi,	  en	  

hún	  greindi	   fjóra	  uppeldishætti	   foreldra	  útfrá	  því	  hvernig	  þeir	   samræma	  þarfir	  barna	  

við	  aðhald	  og	  takmarkanir	  í	  uppeldinu.	  Baumrind	  talaði	  um	  leiðandi,	  eftirláta,	  skipandi	  

og	  afskiptalausa	  uppeldishætti	  (Baumrind,	  1991).	  	  

Leiðandi	   foreldrar	   (e.	   authoritative)	   eru	   bæði	   móttækilegir	   og	   krefjandi.	   Þeir	  

setja	   skýr	   mörk	   og	   skýrar	   reglur	   varðandi	   viðeigandi	   hegðun	   barna	   sinna,	   hvað	   er	  

leyfilegt	  og	  hvað	  ekki,	  og	  hvetja	  börnin	  sín	   til	  að	  útskýra	  eigin	  sýn	  og	  sjónarmið.	  Þeir	  

eru	  ákveðnir	  en	  ekki	  ágengir	  eða	  heftandi.	  Þá	  sýna	  þeir	  börnunum	  sínum	  frekar	  mikinn	  

stuðning	   heldur	   en	   að	   beita	   miklum	   refsingum.	   Þeir	   leggja	   áherslu	   á	   að	   börnin	   séu	  

ákveðin	  og	  sýni	  bæði	  félagslega	  ábyrgð	  og	  séu	  samvinnuþýð	  (Baumrind,	  1991).	  Þá	  sýna	  

þau	   börnunum	   mikla	   hlýju,	   hvatningu	   (Sigrún	   Aðalbjarnardóttir,	   2005)	   og	  

tilfinningalegan	  stuðning	  (DeHart	  ofl.,	  2005),	  sem	  leiðir	  til	  aukins	  sjálfstæðis	  (Milevsky,	  

Schlechter,	   Netter	   og	   Keehn,	   2007),	   ábyrgðar	   og	   meiri	   sjálfsvirðingar	   (Sadock	   og	  

Sadock,	  2007).	  	  

Eftirlátir	   foreldrar	   (e.	   permissive)	   eru	   mjög	   móttækilegir	   fyrir	   hugmyndum	  

barna	   sinna	  og	  eru	  ekki	   kröfuharðir.	  Þeir	   leyfa	  mikla	   sjálfsstjórn	  og	  eru	   frekar	  blíðir	   í	  

framkomu.	   Þá	   krefjast	   þeir	  minni	   þroskaðrar	   hegðunar	   af	   börnum	   sínum	  en	   leiðandi	  

foreldrar	   (Baumrind,	   1991)	   og	   setja	   þeim	   ekki	   skýr	   mörk.	   Þeir	   láta	   gjarnan	   undan	  

(Sigrún	   Aðalbjarnardóttir,	   2005)	   og	   reyna	   að	   koma	   í	   veg	   fyrir	   og	   forðast	   árekstra	  

(Baumrind,	  1991).	   Þar	  eru	   fáar	  eða	  engar	   reglur	  en	   foreldrar	   sýna	  þó	  börnum	  sínum	  

gjarnan	  hlýju.	  Vegna	  fárra	  reglna	  og	  mikillar	  sjálfsstjórnar	  barnanna	  getur	  það	   leitt	   til	  

slakrar	  sjálfsvirðingar	  (DeHart	  ofl.,	  2005)	  og	  árásargirni	  (Sadock	  og	  Sadock,	  2007).	  	  

Skipandi	   foreldrar	   (e.	   authoritarian)	   eru	   kröfuharðir	   og	   eru	   því	   ekki	  

móttækilegir	   fyrir	   hugmyndum	   og	   viðhorfum	   barna	   sinna.	   Þeir	   eru	   með	   margar	   og	  

ákveðnar	   reglur	   og	   vænta	   þess	   að	   reglum	   og	   skipunum	   þeirra	   sé	   hlýtt	   án	   skýringa	  

(Baumrind,	   1991),	   en	   einnig	   eru	   þeir	   gagnrýnir	   og	   geta	   verið	   ógnandi	   (DeHart	   ofl.,	  

2005).	  Þeir	  fylgjast	  vel	  með	  því	  sem	  börnin	  þeirra	  gera	  (Baumrind,	  1991)	  og	  sýna	  þar	  að	  

auki	   börnum	   sínum	   litla	   hlýju,	   hvatningu	   (Sigrún	   Aðalbjarnardóttir,	   2005)	   og	  

tilfinningalegan	   stuðning	   (DeHart	   ofl.,	   2005).	   Þessar	   aðferðir	   geta	   leitt	   til	   hlédrægni,	  

óhamingju	  og	  lágrar	  sjálfsvirðingar	  einstaklinga	  (Sadock	  og	  Sadock,	  2007).	  

Afskiptalausir	   foreldrar	   (e.	   rejecting-‐neglecting)	   eru	   hvorki	   krefjandi	   né	  

móttækilegir.	   Þeir	  hafa	   lítið	   skipulag,	   fylgjast	   lítið	  með	   (Baumrind,	  1991)	  og	   veita	  því	  

börnum	  sínum	  nokkuð	  stjórnlaust	  uppeldi	   (Sigrún	  Aðalbjarnardóttir,	  2005).	  Þeir	  veita	  

börnum	   sínum	   lítinn	   stuðning	   og	   geta	   sýnt	   þeim	   höfnun.	   Uppeldisaðferðum	  

afskiptalausra	   foreldra	   fylgir	   því	   stundum	   vanræksla	   (Baumrind,	   1991)	   og	   getur	   það	  

leitt	   til	   skertrar	   sjálfsstjórnar,	   aukinnar	   árásarhneigðar	   ásamt	   lítilli	   sjálfsvirðingu	  

einstaklinga	  (Sadock	  og	  Sadock,	  2007).	  

Rannsóknir	  hafa	   sýnt	   fram	  á	   tengsl	  uppeldisaðferða	  við	  þróun	  einstaklingsins.	  

Þegar	   einstaklingar	   njóta	   viðurkenningar	   frá	   foreldrum	   sínum	   og	   alast	   upp	   við	  

samheldni	  og	  stuðning	  eflir	  það	  sjálfsmynd	  unglinga	  og	  dregur	  úr	  vanlíðan.	  Samkvæmt	  

rannsókn	  Sigrúnar	  Aðalbjarnardóttur	  og	  Kristínar	  Lilju	  Garðarsdóttur	  á	  sjálfsvirðingu	  14	  

og	   21	   árs	   ungmenna	   sýna	   þeir	   einstaklingar	   sem	   búa	   við	   mikla	   samheldni	   og	  

viðurkenningu	   mestu	   sjálfsvirðinguna.	   Þá	   tengjast	   einnig	   uppeldishættir	   við	   14	   ára	  

aldur	  sjálfsvirðingu	  einstaklinganna	  rúmum	  sjö	  árum	  síðar,	  eða	  við	  21	  árs	  aldur.	  En	  þau	  

14	  ára	  ungmenni	  sem	  bjuggu	  við	  viðurkenningu	  og	  samheldni	  reyndust	  enn	  vera	  með	  

hærri	   sjálfsvirðingu	   en	   aðrir	   við	   21	   árs	   aldur	   (Sigrún	  Aðalbjarnardóttir	   og	   Kristín	   Lilja	  

Garðarsdóttir,	   2004).	   Þá	   hafa	   leiðandi	   uppeldishættir	   verið	   tengdir	   við	   betri	  

aðlögunarhæfni	  unglinga	  og	  andlegan	  þroska	  þeirra.	   Í	   rannsóknum	  DeHarts,	  Pelhams	  

og	   Tennens,	   kemur	   einnig	   í	   ljós	   að	   uppeldishættir	   skipta	  máli	   varðandi	   sjálfsvirðingu	  

unglinga.	  Þeir	  unglingar	  sem	  fá	  örvun	  og	  umhyggju	  frá	  foreldrum	  sínum	  þróa	  með	  sér	  

betri	   sjálfsmynd	   en	   þeir	   sem	   fá	   litla	   eða	   enga	   örvun.	   Þá	   sýna	   niðurstöður	   að	   þeir	  

unglingar	  sem	  upplifa	  of	  mikla	  verndun	  þróa	  með	  sér	  minni	  sjálfsvirðingu	  en	  aðrir,	  en	  

þeir	  einstaklingar	  sem	  búa	  við	  eftirláta	  uppeldishætti	  og	  litla	  verndun	  sýna	  einnig	  litla	  

sjálfsvirðingu	  (DeHart	  ofl.,	  2005).	  	  

Í	   rannsókn	   á	   rúmlega	   270	   bandarískum	   ungmennum	   kom	   í	   ljós	   að	   um	   32%	  

þeirra	   bjuggu	   við	   leiðandi	   uppeldishætti,	   útfrá	   meðaltali	   uppeldishátta	   feðra	  

annarsvegar	  og	  mæðra	  hinsvegar.	  Þá	  bjuggu	  um	  18%	  við	  skipandi	  uppeldishætti,	  15%	  



	   32	  

við	   eftirláta	   og	   tæplega	   35%	   bjuggu	   við	   afskiptalaust	   uppeldi.	   Niðurstöður	  

rannsóknarinnar	   sýndu	   fram	   á	   að	   uppeldishættir	   foreldra	   tengjast	   sjálfsvirðingu	   og	  

lífsánægju	  unglinga.	  Þeir	  einstaklingar	   sem	  bjuggu	  við	   leiðandi	  uppeldishætti	   voru	  að	  

jafnaði	  með	  meiri	   sjálfsvirðingu	   og	   upplifðu	  meiri	   lífsánægju	   en	   þeir	   sem	   bjuggu	   við	  

aðra	   uppeldishætti.	   Þá	   sýndu	   þeir	   einnig	   lægri	   tíðni	   þunglyndis.	   Þeir	   unglingar	   sem	  

bjuggu	  við	  eftirlátt	  uppeldi	   reyndust	  þá	  einnig	   vera	  með	  hærri	   sjálfsvirðingu	  og	  betri	  

sjálfsmynd	  heldur	  en	  þeir	  sem	  bjuggu	  við	  skipandi	  eða	  afskiptalaust	  uppeldi	  (Milevsky	  

ofl.,	  2007).	  	  

Á	   unglingsárunum	   hafa	   einstaklingar	   þörf	   fyrir	   aukið	   sjálfstæði	   og	   meiri	  

sjálfsstjórn	  heldur	  en	  áður.	  Þeir	  eru	  að	  læra	  á	  hlutverk	  fullorðinna	  og	  færa	  sig	  yfir	  í	  það	  

hlutverk.	  Því	  er	  mikilvægt	  að	  þeir	  alist	  upp	  við	  þann	  möguleika	  að	  upplifa	  sjálfstæði	  og	  

ábyrgð	   í	   hóflegu	  magni,	   en	   of	  mikið	   sjálfstæði	   getur	   haft	   slæm	   áhrif.	   Foreldrar	   sem	  

nota	   leiðandi	  uppeldishætti	   leyfa	  unglingum	  sínum	  nokkuð	  sjálfstæði	  til	  að	  þróa	  getu	  

sína	   og	   að	   auki	   til	   að	   sýna	   ábyrgð	   (Arnett,	   2007).	   Einnig	   er	   talið	   að	   leiðandi	  

uppeldishættir	  stuðli	  að	  góðu	  tilfinningalegu	  sambandi	  á	  milli	  foreldra	  og	  barna.	  Þetta	  

samband	  gerir	  barnið	  eða	  unglinginn	  móttækilegri	  fyrir	  þeirri	  afstöðu	  og	  ákvörðunum	  

sem	  foreldrið	  tekur	  og	  er	  það	  ein	  af	  ástæðum	  þess	  að	  leiðandi	  uppeldishættir	  eru	  taldir	  

árangursríkastir	  (Hrund	  Þórarinsdóttir	  og	  Sigrún	  Aðalbjarnardóttir,	  2010).	  	  

Þá	  fjalla	  Hrund	  Þórarinsdóttir	  og	  Sigrún	  Aðalbjarnardóttir	  (2010)	  í	  grein	  sinni	  um	  

rannsókn	  Hrundar	   á	   sýn	   og	   viðhorfum	   íslenskra	   foreldra	   til	   uppeldishlutverksins.	   Þar	  

kom	  meðal	  annars	  í	  ljós	  að	  góðir	  foreldrar	  sýna	  barni	  sínu	  kærleika	  og	  umhyggju,	  þeir	  

hafa	   skýr	  mörk	   og	   sýna	   barni	   sínu	   virðingu.	   Þeir	   eru	   jafnframt	   góðar	   fyrirmyndir	   og	  

verja	   tíma	   með	   barni	   sínu.	   Þá	   var	   einnig	   nefnt	   að	   góðir	   foreldrar	   ættu	   að	   vera	  

leiðbeinandi,	  sýna	  börnum	  sínum	  hvatningu,	  uppörvun	  og	  skilning,	  ásamt	  því	  að	  vera	  

þolinmóðir	  í	  þeirra	  garð.	  

Umhyggja	   er	   mikilvæg	   fyrir	   velferð	   og	   farsæld	   barna	   og	   unglinga.	   Ef	   börn	   fá	  

næga	  athygli	  frá	  foreldrum	  og	  ná	  að	  uppfylla	  félagslegar	  og	  tilfinningalegar	  þarfir	  sem	  

þau	  hafa	  fyrir	  umhyggju	  og	  væntumþykju	  í	  æsku,	  ásamt	  því	  að	  mynda	  örugg	  geðtengsl	  

við	   foreldrið,	   eru	   þau	   betur	   í	   stakk	   búin	   til	   að	   sýna	   þrautseigju	   og	   aðlagast	   nýjum	  

aðstæðum,	  ásamt	  því	  að	  búa	  yfir	  meiri	  sjálfsvirðingu	  síðar	  meir	  (Hrund	  Þórarinsdóttir	  

og	  Sigrún	  Aðalbjarnardóttir,	  2010).	  	  

Til	  að	  foreldrar	  geti	  veitt	  börnum	  sínum	  gott	  uppeldi	  er	  mikilvægt	  fyrir	  þá	  að	  fá	  

upplýsingar	  um	  þessar	  þroskabreytingar	  sem	  unglingar	  ganga	   í	  gegnum.	  Mikilvægt	  er	  

að	  þeir	  geti	   skilið	  viðbrögð	  og	  hegðun	  barna	  sinna	  á	  þessu	   tímabili.	  Þeir	  þurfa	  einnig	  

upplýsingar	  um	  árangursríka	  uppeldishætti	  á	  unglingsárunum	  svo	  að	  þeir	  geti	  aðlagast	  

breyttum	   þörfum	   unglinga	   sinna.	   Einstaklingar	   sem	   komast	   í	   gegnum	   tímabil	  

unglingsáranna	  án	  vandkvæða,	  upplifa	  þá	  oftast	  stuðning	  frá	  foreldrum	  sínum,	  og	  eru	  

það	  gjarnan	  foreldrar	  sem	  styðjast	  við	  leiðandi	  uppeldishætti	  (Steinberg,	  2001).	  

Þeir	   unglingar	   sem	   búa	   við	   leiðandi	   uppeldishætti	   eru	   líklegri	   til	   að	   búa	   yfir	  

auknu	   sjálfstæði,	  betri	   sjálfsmynd	  og	  meiri	   sjálfsvirðingu	  og	   skipta	  því	  uppeldishættir	  

miklu	   máli	   varðandi	   sjálfsmynd	   þeirra	   og	   líðan.	   Góð	   samskipti	   eru	   eitt	   af	   því	   sem	  

einkennir	  leiðandi	  uppeldishætti,	  en	  samskipti	  milli	  foreldra	  og	  unglinga	  eru	  því	  einnig	  

mikilvæg	  varðandi	  sjálfsmyndina.	  	  

	  

3.	  4.	  Samskipti	  foreldra	  og	  unglinga	  

Samskiptahæfni	  er	  mikilvægur	  eiginleiki	  fólks.	  Samskipti	  snúa	  að	  mörgum	  þáttum	  eins	  

og	  fjölskyldunni,	  félagahópnum,	  skóla	  og	  starfi	  (Sigrún	  Aðalbjarnardóttir,	  2007).	  Miklar	  

breytingar	  eiga	   sér	   stað	   í	   félagslegum	  samskiptum	  við	   aðra	  á	  unglingsárunum.	   Sumir	  

unglingar	  upplifa	  átök	  og	  breytingar	  í	  samskiptum	  við	  foreldra	  sína	  og	  fjarlægjast	  þeir	  

því	  gjarnan	   foreldrana	   (Civitci	  og	  Civitci,	  2009).	   Í	   sumum	  fjölskyldum	  eru	  unglingsárin	  

þó	  auðveldur	  tími	  en	  annarsstaðar	  talsvert	  erfiður	  (Fenwick	  og	  Smith,	  1993/1996).	  	  

Fjölskyldan	  gegnir	  miklu	  hlutverki	  í	  að	  undirbúa	  börn	  og	  unglinga	  fyrir	  þátttöku	  

sína	  í	   lífinu.	  Mikilvægt	  er	  að	  strax	  í	  æsku	  sé	  lagður	  grunnur	  að	  heilbrigðum	  og	  góðum	  

samskiptum	  milli	   foreldra	   og	   barna.	   Þessi	   samskipti	   ættu	   að	   einkennast	   af	   virðingu,	  

umhyggju,	   trausti	   og	   samkennd	   (Hrund	   Þórarinsdóttir	   og	   Sigrún	   Aðalbjarnardóttir,	  

2010).	  	  

Nú	  á	   tíðum	  eru	   færri	  kynslóðir	  á	  hverju	  heimili	  en	  áður	  voru	  og	  það	  eru	   fleiri	  

einstæðir	   foreldrar	   og	   fleiri	   stjúpfjölskyldur	   (Hrund	   Þórarinsdóttir	   og	   Sigrún	  

Aðalbjarnardóttir,	   2010).	   Vegna	   þessara	   miklu	   breytinga	   sem	   hafa	   orðið	   á	  

fjölskyldugerðum	  eru	  samskiptamynstur	  á	  milli	  barna	  og	  þeirra	  sem	  standa	  þeim	  næst	  

orðin	  mun	  flóknari	  en	  áður.	  Mikilvægt	  er	  að	  samskiptin	  leiði	  af	  sér	  öryggi,	  náin	  og	  góð	  

tengsl	   og	   þroskandi	   reynslu	   fyrir	   báða	   aðila.	   Börn	   og	   unglingar	   eiga	   það	   þá	   til	   að	  

yfirfæra	  þá	  samskiptahætti	  sem	  þau	  alast	  upp	  við,	  á	  sig	  sjálf	  og	  samskipti	  sín	  við	  eigin	  

börn	   í	   framtíðinni.	   Í	   því	   ljósi	   skiptir	   samskiptahæfni	   gríðarlega	   miklu	   máli	   innan	  

fjölskyldunnar	  (Sigrún	  Aðalbjarnardóttir,	  2007).	  	  

Diana	  Baumrind	  (1991)	  greindi	  útfrá	  uppeldisháttunum	  sex	  tegundir	  fjölskyldna	  

á	  unglingsárunum,	  hvað	  varðar	  samskipti	  innan	  þeirra.	  Þar	  er	  fyrst	  leiðandi	  fjölskyldan	  

(e.	   authoritative	   families).	   Þessi	   fjölskyldugerð	   er	   bæði	   krefjandi	   og	  móttækileg	   fyrir	  

hugmyndum	   og	   skoðunum	   fjölskyldumeðlima.	   Skipulag	   er	   gott	   og	   óæskileg	   hegðun,	  

streita	  og	  vímuefnaneysla	  eru	  þar	  í	  algeru	  lágmarki,	  en	  eiturlyfja-‐	  og	  áfengisnotkun	  er	  

hafnað.	  Lýðræðislega	  fjölskyldan	  (e.	  democratic	  families)	  er	  mjög	  móttækileg,	  hóflega	  

krefjandi	   og	   ekki	   heftandi.	   Samskiptin	   eru	   ákveðin	   en	   þó	   ekki	   of.	   Bæði	   leiðandi	   og	  

lýðræðislegar	   fjölskyldur	   innihalda	   stuðning	   og	   umhyggju	   fjölskyldumeðlima.	   Þar	   að	  

auki	   eru	   engin	   augljós	   vandamál	   eða	   ringulreið	   innan	   fjölskyldunnar.	   Skipandi	  

fjölskyldur	   (e.	   directive	   families)	   eru	   heftandi	   og	   síður	   móttækilegar.	   Þar	   eru	   skýrar	  

reglur	   og	   einstaklingarnir	   ágengir.	   Nógu	   góð	   fjölskylda	   (e.	   good-‐enough	   families)	   er	  

fjórða	  fjölskyldugerðin.	  Þær	  fjölskyldur	  eru	  hóflega	  ákveðnar	  og	  veita	  einnig	  lítilsháttar	  

eða	   miðlungs	   mikinn	   stuðning.	   Auk	   þess	   eru	   engin	   augljós	   vandamál	   né	   ringulreið	  

innan	  þessarar	  gerðar.	  Þá	  eru	  einnig	  fjölskyldur	  sem	  eru	  ekki	  skipandi	  (e.	  nondirective	  

families).	   Þær	   eru	   ekki	   heftandi	   en	   eru	   frekar	  móttækilegar.	   Töluverð	   sjálfsstjórn	   er	  

leyfð	  og	  reynt	  er	  að	  forðast	  árekstra	  eftir	  bestu	  getu.	  Þá	  er	  þar	  talsverð	  ringulreið	  og	  

óskipulag	   í	  gangi.	  Síðasta	  fjölskyldugerðin	  er	  óskuldbundnar	  fjölskyldur	  (e.	  unengaged	  

families).	  Þær	  fjölskyldur	  eru	  hvorki	  krefjandi	  né	  móttækilegar.	  Þar	  er	  lítið	  skipulag	  og	  

lítið	   fylgst	   með	   gjörðum	   fjölskyldumeðlima.	   Rannsóknir	   sýna	   að	   einstaklingar	   úr	  

leiðandi	   fjölskyldum	   eru	   þroskaðri	   og	   bjartsýnni	   en	   aðrir.	   Þeir	   hafa	   meiri	   sjálfsaga,	  

félagslega	   ábyrgð	   og	   búa	   einnig	   yfir	   meiri	   sjálfsvirðingu	   og	   sjálfsmynd	   en	   aðrir	  

einstaklingar.	  Í	  því	  ljósi	  er	  fjölskyldan	  mikilvægur	  þáttur	  í	  lífi	  unglinga.	  En	  þeir	  unglingar	  

sem	  búa	   yfir	   góðri	   sjálfsmynd	  og	  mikilli	   sjálfsvirðingu	  eru	   líklegri	   til	   að	  búa	   yfir	   góðri	  

andlegri	  líðan	  á	  fullorðinsárum.	  

Tegund	   samskipta	   innan	   fjölskyldunnar	   skipta	   einnig	  máli.	   Íslensk	   rannsókn	   á	  

unglingum	  í	  8.,	  9.,	  10.	  bekk	  í	  grunnskólum	  á	  Íslandi	  árið	  2012	  sýndi	  að	  á	  milli	  4%	  og	  5%	  

drengja	  og	  stúlkna	   telja	  mjög	  eða	   frekar	  erfitt	  að	   fá	  umhyggju	  og	  hlýju	   frá	   foreldrum	  

sínum.	   Þá	   segja	   tæplega	   15%	   það	   mjög	   eða	   frekar	   erfitt	   að	   eiga	   samræður	   um	  

persónuleg	  málefni	  við	  foreldra	  sína.	  Einnig	  telja	  tæplega	  10%	  þessara	  ungmenna	  erfitt	  

að	   fá	   ráðleggingar	  varðandi	  námið	   frá	   foreldrum	  sínum	  (Álfgeir	   Logi	  Kristjánsson	  ofl.,	  

2012).	  Rannsókn	  á	   framhaldsskólanemum	  sýndi	  svipaðar	  niðurstöður.	  En	  rúmlega	  5%	  

töldu	  það	   frekar	  eða	  mjög	  erfitt	  að	   fá	  umhyggju	  og	  hlýju	   frá	   foreldrum	  sínum	  og	  um	  

12%	   töldu	   það	   frekar	   eða	  mjög	   erfitt	   að	   eiga	   samræður	   um	   persónuleg	  málefni	   við	  

foreldra	  sína	  (Hrefna	  Pálsdóttir	  ofl.,	  2011).	  Ánægjulegt	  er	  að	  sjá	  að	  það	  er	  stórt	  hlutfall	  

unglinga	   sem	   getur	   leitað	   aðstoðar	   hjá	   foreldrum	   sínum,	   en	   þó	   er	   þarna	   hópur	   sem	  

getur	  það	  ekki.	  Miklu	  máli	  skiptir	  að	  öll	  börn	  hafi	  aðgang	  að	  samræðum,	  umhyggju	  og	  

hlýju	  frá	  foreldrum	  sínum.	  

Samskipti	   unglinga	   við	   foreldra	   sína	   skipa	   þá	   stóran	   sess	   í	   þroska	   þeirra.	   En	  

rannsókn	   Sigrúnar	   Aðalbjarnardóttur	   á	   samskiptaþroska	   unglinga	   í	   tengslum	   við	  

uppeldishætti	   leiddi	   í	   ljós	   að	   unglingar	   við	   14	   og	   17	   ára	   aldur	   sem	   töldu	   sig	   búa	   við	  

leiðandi	   uppeldishætti	   höfðu	   meiri	   samskiptaþroska	   en	   aðrir	   unglingar.	   Við	   14	   ára	  

aldur	   sýndu	   unglingar	   sem	   alist	   höfðu	   upp	   við	   afskiptalausa	   uppeldishætti	  minnstan	  

samskiptaþroska.	   Þá	   höfðu	   17	   ára	   unglingar	   sem	   alist	   höfðu	   upp	   við	   eftirláta	  

uppeldishætti	   meiri	   samskiptaþroska	   en	   unglingar	   sem	   ólust	   upp	   við	   afskiptalausa	  

uppeldishætti	  (Sigrún	  Aðalbjarnardóttir,	  2005).	  	  

Þá	  hafa	  rannsóknir	  Sigrúnar	  sýnt	  fram	  á	  mikilvægi	  samskiptaþroska	  unglinga	  á	  

lífsleiðinni.	  Ef	  einstaklingar	  hafa	  góða	  samskiptahæfni	  við	  14	  ára	  aldur	  eru	  þeir	  líklegri	  

til	   að	  upplifa	  minni	  depurð	  en	  þeir	   sem	  ekki	  búa	  við	  góða	   samskiptahæfni	   á	  þessum	  

aldri.	  Þá	  þróa	  þeir	  einnig	  frekar	  með	  sér	  betri	  sjálfsmynd	  á	  næstu	  árum	  og	  einnig	  meiri	  

trú	   á	   eigin	   getu	   en	   aðrir	   (Sigrún	   Aðalbjarnardóttir,	   2005).	   Þá	   sýna	   einnig	   rannsóknir	  

DeHarts,	  Pelhams	  og	  Tennen	  að	  þeir	  unglingar	  sem	  eiga	  jákvæð	  samskipti	  við	  foreldra	  

sína	  séu	  með	  meiri	  sjálfsvirðingu	  en	  aðrir	  (DeHart	  ofl.,	  2005).	  Niðurstöður	  Bulanda	  og	  

Majumdars	  sýna	  einnig	  fram	  á	  tengsl	  foreldra	  við	  sjálfsvirðingu	  unglinga.	  Eftir	  því	  sem	  

samskiptin	   á	  milli	   foreldra	   og	   unglinga	   eru	  meiri	   og	   sterkari,	   því	   meiri	   sjálfsvirðingu	  

hafa	  unglingarnir.	  Þá	  stuðla	  einnig	  jákvæð	  tengsl	  á	  milli	  þeirra	  ásamt	  stuðningi	  foreldra	  

að	   meiri	   sjálfsvirðingu.	   Niðurstöðurnar	   benda	   einnig	   til	   þess	   að	   eftir	   því	   sem	  

foreldrarnir	   eru	   aðgengilegri	   eða	   meira	   til	   staðar	   fyrir	   börnin	   sín,	   því	   meiri	   er	  

sjálfsvirðing	   þeirra.	   Því	   skiptir	   aðgengi	   að	   foreldrum	   og	   viðbrögð	   þeirra,	   unglingana	  

miklu	  máli.	  Þá	  er	  þátttaka	  foreldra	   í	   lífi	  barna	  sinna	  einnig	  mikilvæg,	  en	  þeir	  foreldrar	  

sem	  sýna	  áhuga	  og	   taka	  þátt	   í	   lífi	  unglinga	  sinna	  stuðla	  að	  hærri	   sjálfsvirðingu	  þeirra	  

(Bulanda	  og	  Majumdar,	  2009).	  	  

Gæði	   samskipta	   á	   milli	   foreldra	   og	   barna	   eru	   talin	   koma	   í	   veg	   fyrir	   andlega	  

vanlíðan	  og	  þunglyndisraskanir	  á	  unglingsárum,	  en	  vandamál	  í	  samskiptum	  geta	  leitt	  til	  

þunglyndis	   eða	   annarra	   geðrænna	   vandamála	   þar	   sem	   einstaklingar	   upplifa	   ekki	  

stuðning	  frá	  foreldrum	  og	  því	  erfitt	  fyrir	  þá	  að	  ræða	  um	  tilfinningar	  og	  vandkvæði.	  Þar	  

sem	  unglingarnir	  eiga	  þó	   í	  góðum	  samskiptum	  við	   foreldra	  sína	  upplifa	  þeir	  minna	  af	  

geðrænum	   vandamálum	   og	   þróa	   einnig	   með	   sér	   meiri	   sjálfsvirðingu.	   Samkvæmt	  

rannsókn	   á	   rúmlega	   1.300	   þýskum	   unglingum	   kemur	   í	   ljós	   að	   unglingar	   sem	   eru	   á	  

síðustu	  árum	  unglingsáranna	  upplifa	  fleiri	  geðræn	  vandamál	  og	  búa	  við	  verri	  samskipti	  

við	   foreldra	  sína	  en	  unglingar	  á	  öðrum	  aldurstímabilum.	  Þá	   leiddi	   rannsóknin	  einnig	   í	  

ljós	   að	   þeir	   unglingar	   sem	   eiga	   við	   geðræn	   vandamál	   að	   stríða	   séu	   með	   lakari	  

samskiptahæfni	  en	  aðrir	  (Branje,	  Hale,	  Frijns	  og	  Meeus,	  2010).	  	  

Samskipti	  þeirra	  á	  milli	  og	  einnig	  á	  milli	  foreldranna	  geta	  þá	  einnig	  haft	  áhrif	  á	  

tengsl	  milli	  systkina	  innan	  fjölskyldunnar,	  en	  systkini	  eru	  einnig	  mikilvæg	  í	  lífi	  hvers	  og	  

eins	  (Sanders,	  2004).	  	  

	  

3.	  5.	  Systkini	  

Systkini	  eru	  mikilvægur	  þáttur	  í	  lífi	  einstaklinga	  (Sanders,	  2004)	  og	  þróun	  sjálfsmyndar	  

þeirra	  (Erikson,	  1968).	  Erfitt	  getur	  þó	  verið	  að	  útskýra	  hugtakið	  systkini	  og	  skera	  úr	  um	  

hver	   eru	   systkini,	   bræður	   og	   systur.	   Grunnskilningur	   er	   auðvitað	   sá	   að	   þeir	  

einstaklingar	   sem	   eiga	   tvo	   sameiginlega	   foreldra	   séu	   systkini.	   Þeir	   einstaklingar	   sem	  

eiga	  eitt	  sameiginlegt	  foreldri	  teljast	  þá	  sem	  hálfsystkini,	  en	  þeir	  einstaklingar	  sem	  eru	  

innan	   sömu	   fjölskyldu	   en	   eiga	   ekkert	   sameiginlegt	   foreldri	   teljast	   sem	   stjúpsystkin	  

(Sanders,	  2004).	  	  

Tengsl	  unglinga	  við	  systkini	  hafa	  ekki	  verið	  rannsökuð	  og	  skoðuð	  jafn	  ítarlega	  og	  

tengsl	   þeirra	   við	   foreldra	   sína	   (Collins	   og	   Steinberg,	   2008).	   Systkinasambönd	   eru	  

sambönd	   sem	   einkennast	   af	   ást,	   átökum	   og	   samkeppni	   og	   eru	   meðal	   mikilvægustu	  

sambanda	   sem	   einstaklingar	   eiga	   aðild	   að.	   Systkinasambandið	   hefst	   við	   fæðingu	   og	  

stendur	   út	   ævina	   (Buist,	   Dekovic	   og	   Prinzie,	   2013).	   Gæði	   sambanda	   unglinga	   við	  

foreldra	   sína	   geta	   haft	   áhrif	   á	   gæði	   sambanda	   þeirra	   við	   systkini	   sín	   (Collins	   og	  

Steinberg,	  2008).	  Tengsl	  á	  milli	  systkina	  hafa	  áhrif	  á	  hvernig	  einstaklingar	  þróast,	  bæði	  

félagslega	   og	   tilfinningalega.	   Þá	   eyða	   systkini	   meiri	   tíma	   saman	   heldur	   en	   með	  

nokkrum	   öðrum,	   foreldrum	   eða	   vinum,	   og	   eru	   áhrif	   þeirra	   því	   mjög	   mikilvæg,	   en	  

sambönd	   einstaklinga	   við	   systkini	   sín	   eru	   lengstu	   sambönd	   sem	   einstaklingar	   eiga	   á	  

ævinni	  (Sanders,	  2004).	  Systkinatengsl	  hafa	  verið	  tengd	  ýmsum	  einstaklingseinkennum,	  

þar	  á	  meðal	  þunglyndi,	  árásargirni,	  menntunarhæfni,	  samböndum	  við	  jafningja	  og	  vini,	  

vímuefnaneyslu,	   sjálfsmynd	  og	   sjálfsvirðingu.	   Þau	   systkini	   sem	  alast	   upp	   við	   skipandi	  

uppeldishætti	   þróa	   gjarnan	  með	   sér	  mikinn	   ágreining	   í	   samskiptum	   sínum	   (Feinberg,	  

Solmeyer	  og	  McHale,	  2012).	  

Tengslin	   þróast	   og	   breytast	   með	   tímanum.	   Í	   fyrstu	   byrjar	   sambandið	   á	   milli	  

systkina	  með	  því	  að	  einstaklingur	  eignast	  systkini	  og	  er	  það	  stig	  mjög	  mikilvægt	  í	  þróun	  

tengslamyndunar	   á	   milli	   þeirra.	   Næsta	   stig	   nær	   yfir	   barnæskuna	   og	   byrjunina	   á	  

unglingsárunum.	  Þá	  eru	  systkinin	  að	  alast	  upp	  saman	  og	  kynnast	  hvort	  öðru.	  Þar	  á	  eftir	  

eru	   unglingsárin,	   en	   þá	   byrja	   systkinin	   að	   fjarlægjast	   hvort	   annað	   og	   fjölskyldu	   sína.	  

Unglingarnir	   ganga	   í	   gegnum	  mikið	   breytingatímabil	   og	   leita	   því	   annað	   eftir	   nánum	  

samskiptum,	  nánar	   tiltekið	   til	  vina	  og	   jafningja	  sinna.	  Eftir	  unglingsárin	   fara	  samskipti	  

systkina	  í	  jákvæðara	  horf,	  þau	  verða	  nánari	  á	  þeim	  tímabilum	  sem	  eftir	  eru	  og	  má	  þar	  

gjarnan	   nefna	   fæðingu	   barna	   þeirra	   og	   dauða	   foreldra	   þeirra	   (Sanders,	   2004).	  

Einstaklingar	  fjarlægjast	  gjarnan	  systkini	  sín,	  þá	  helst	  yngri	  systkin,	  þegar	  á	  unglingsárin	  

er	  komið.	  Samskiptin	  verða	  verri,	  minna	  er	  um	  tilfinningalega	  hlýju	  og	  meira	  verður	  um	  

átök.	  Unglingar	  tala	  gjarnan	  um	  samskipti	  sín	  við	  systkini	  á	  neikvæðari	  hátt	  heldur	  en	  

samskipti	   við	   vini,	   en	   samskiptum	  unglinga	  við	   systkini	  og	   vini	  hefur	   verið	   líkt	   saman	  

(Collins	  og	  Steinberg,	  2008).	  	  

Samskiptin	  við	  systkini	  geta	  haft	  áhrif	  á	  sálræn	  vandamál	  einstaklinga	  (Buist	  ofl.,	  

2013)	   og	   stuðla	   góð	   tengsl	   á	   milli	   systkina	   að	   tilfinningalegum	   stöðugleika.	   Hlýja	   í	  

samskiptum	   og	   samböndum	   þeirra	   stuðla	   þá	   að	   minni	   einmanaleika,	   færri	  

hegðunarvandamálum	   og	   meiri	   sjálfsvirðingu	   og	   hefur	   þá	   áhrif	   á	   það	   hvernig	  

einstaklingurinn	  lítur	  á	  sjálfan	  sig	  og	  metur	  sig	  sem	  einstakling	  (Sanders,	  2004).	  Örugg	  

samskipti	  við	  systkini	  geta	  aukið	  öryggi	  unglinga	  og	  verið	  verndandi	  þáttur	  gegn	  ýmsum	  

vandamálum.	  Jákvæð	  reynsla	  í	  samskiptum	  við	  systkini	  í	  æsku	  geta	  þá	  leitt	  af	  sér	  betri	  

sjálfsmynd	  og	  sjálfsvirðingu.	  Unglingar	  sem	  eiga	  í	  neikvæðum	  eða	  lélegum	  samskiptum	  

við	   systkini	   sín	   eiga	   á	   hættu	   að	   eiga	   við	   kvíða	   eða	   þunglyndi	   að	   stríða	   og	   upplifa	  

óöryggi.	  Samskipti	  á	  milli	  systkina	  eru	  því	  gríðarlega	  mikilvæg	  og	  er	  mikilvægt	  að	  þau	  

einkennist	   af	   hlýju	   (Buist	   ofl.,	   2013).	   Þá	   eru	   gæði	   systkinasambanda	   á	   bernsku-‐	   og	  

unglingsárunum	   einn	   helsti	   þátturinn	   sem	   stuðlar	   að	   andlegri	   heilsu	   síðar	   meir	  

(Feinberg	  ofl.,	  2012).	  	  

Með	  því	  að	  upplifa	  hlýju	  frá	  systkinum	  finna	  einstaklingar	  fyrir	  öryggi	  í	  lífinu	  og	  

sýna	   fram	   á	  meiri	   burði	   til	   að	   yfirstíga	   streitumikla	   atburði	   heldur	   en	   þeir	   sem	   ekki	  

upplifa	  hlýju	  í	  systkinahópi	  sínum.	  Buist,	  Dekovic	  og	  Prinzie	  tóku	  saman	  34	  rannsóknir	  

byggðar	  á	  samböndum	  á	  milli	  systkina.	  Rúmlega	  12.000	  börn	  og	  unglingar	  tóku	  þátt	   í	  

þessum	   rannsóknum.	   Niðurstöður	   þeirra	   sýndu	   að	   því	   meiri	   sem	   hlýjan	   er	   á	   milli	  

systkina	  og	  því	  minni	  sem	  átökin	  eru,	  því	  færri	  vandamál	  finnast	  hjá	  einstaklingunum.	  

Þannig	  geta	   jákvæð	  systkinasambönd	  stuðlað	  að	  meiri	   stjórn	  á	   tilfinningum,	  minnkað	  

líkurnar	  á	  að	  einstaklingarnir	  þrói	  með	  sér	  kvíða,	  þunglyndi,	  önnur	  geðræn	  vandamál	  

eða	  einhverskonar	  hegðunarvandkvæði	  (Buist	  ofl.,	  2013).	  	  

Feinberg,	   Solmeyer	   og	  McHale	   fjalla	   um	   nokkrar	   rannsóknir	   sem	   gerðar	   hafa	  

verið	  á	  tengslum	  og	  áhrifum	  systkina.	  Þær	  rannsóknir	  leiða	  meðal	  annars	  í	  ljós	  að	  hlýja	  

og	   stuðningur	   frá	   systkinum	   hefur	   áhrif	   á	   félagslega	   færni	   einstaklinga	   og	   stöðu	  

einstaklinga	   í	   jafningahóp.	   Það	   hefur	   einnig	   áhrif	   á	  menntunarhæfni	   og	   hæfni	   til	   að	  

mynda	   náin	   tengsl	   við	   aðra	   einstaklinga	   á	   unglingsárunum	   (Feinberg	   ofl.,	   2012).	   Þá	  

benda	   Conger	   og	   Little	   einnig	   á	   að	   jákvæð	   samskipti	   á	  milli	   systkina	   á	   unglingsárum	  

stuðla	   að	   meiri	   sjálfsvirðingu	   og	   auknum	   skilningi	   á	   tilfinningum	   annarra	   þegar	   á	  

fullorðinsárin	   er	   komið.	   Jákvæð	   tengsl	   systkina	   eru	   einnig	   verndandi	   þáttur	   gagnvart	  

áhrifum	  eineltis	  á	  bæði	  börn	  og	  unglinga.	  Þeir	  einstaklingar	  sem	  eru	   lagðir	   í	  einelti	  af	  

jafnöldrum	  sínum,	  en	  búa	  hins	  vegar	  við	  hlýju	  og	  jákvæð	  samskipti	  við	  systkini	  sín	  eru	  

betur	  búnir	   tilfinningalega	  og	  hegðunarlega	   séð	   til	   að	  höndla	  eineltið	  og	   taka	  á	  móti	  

því.	   Þannig	   geta	   jákvæð	   systkinasambönd	   ekki	   einungis	   haft	   áhrif	   á	   einstaklinginn	  

sjálfan	   heldur	   einnig	   á	   stöðu	   hans	   innan	   jafningjahóps	   og	   til	   að	   byggja	   upp	   jákvæða	  

reynslu	  af	  bernsku-‐	  og	  unglingsárunum.	  Þá	  sýna	  rannsóknir	  að	  þeir	  unglingar	  sem	  eiga	  í	  

jákvæðum	  samböndum	  við	  systkini	  sín	  eigi	  betri	  samskipti	  við	  vini	  sína,	  þau	  upplifa	  því	  

minni	  einmanaleika	  og	  þróa	  með	  sér	  betri	  sjálfsmynd	  (Conger	  og	  Little,	  2010).	  

Systkini	  skipa	  stóran	  sess	  í	  lífi	  einstaklinga.	  Því	  betri	  sem	  samskiptin	  eru	  og	  eftir	  

því	  sem	  tengslin	  eru	  betri	  á	  milli	  unglinga	  og	  systkina,	  því	  betri	  reynist	  sjálfsmynd	  þeirra	  

vera,	  auk	  þess	  að	  þau	  búa	  yfir	  meiri	  sjálfsvirðingu.	  Góð	  sambönd	  þar	  á	  milli	  geta	  ekki	  

einungis	  stuðlað	  að	  góðri	  sjálfsmynd	  heldur	  einnig	  að	  betri	  líðan	  sem	  fleytir	  unglingum	  

langt	  í	  lífinu.	  Systkini	  eru	  því	  mikilvægur	  hluti	  af	  þróun	  sjálfsmyndarinnar.	  	  

Lokaorð	  
Sjálfsmyndin	   er	   hluti	   af	   hverjum	  einstaklingi.	   Hún	   tekur	   að	   þróast	   við	   fæðingu	   og	   er	  

sífellt	  að	  breytast	  og	  þróast	  út	  ævina.	  Sjálfsmyndin	  birtist	  í	  tilfinningum,	  hugsunum	  og	  

viðhorfum	   sem	   einstaklingar	   hafa	   til	   bæði	   líkamlegs	   og	   andlegs	   atgervis	   síns.	  

Hugmyndir	   einstaklinga	   um	   sjálfa	   sig	   auk	   álits	   annarra	   á	   þeim,	   byggja	   því	   upp	  

sjálfsmyndina	  og	  innihalda	  þessar	  hugmyndir	  gjarnan	  það	  sem	  einstaklingurinn	  notar	  til	  

að	  aðgreina	   sig	   frá	  öðrum.	  Sjálfsvirðing	  er	  oft	  notuð	  yfir	  þann	  þátt	   sjálfsmyndar	   sem	  

hægt	  er	  að	  mæla.	  Hún	  kemur	  einnig	  fram	  í	  þeirri	  mynd	  sem	  einstaklingurinn	  hefur	  af	  

sjálfum	  sér	  og	  hvernig	  hann	  metur	  sjálfan	  sig	  og	  eigin	  hæfni.	  	  

Þróun	   sjálfsins	   verður	   í	   nokkrum	   áföngum	   á	   lífsleiðinni	   og	   mótast	   af	   reynslu	  

hvers	  og	  eins	  einstaklings.	  Eitt	  fyrsta	  skrefið	  í	  mótun	  sjálfsmyndar	  og	  sjálfsvirðingar	  er	  

að	  þróa	  með	  sér	  traust	  á	  öðrum	  einstaklingum	  og	  hefst	  það	  strax	  við	  fæðingu	  er	  tengsl	  

myndast	  á	  milli	  nýfædds	  barns	  og	  foreldris.	  Barnið	  er	  að	  uppgötva	  sjálft	  sig	  fyrstu	  árin	  

og	  um	   tveggja	   ára	   aldur	  hefur	  það	  öðlast	   aukið	   sjálfstæði	   og	   sterka	   sjálfsmeðvitund.	  

Eftir	  því	  sem	  einstaklingurinn	  eldist	  fer	  hann	  að	  bera	  sig	  meira	  saman	  við	  jafnaldra	  sína	  

og	   álit	   jafnaldra	   á	   honum	   er	   farið	   að	   hafa	   meiri	   áhrif	   á	   sjálfsmyndina	   en	   áður.	   Á	  

unglingsárunum	  fer	  þó	  sjálfsmyndin	  að	  skipta	  meira	  máli	  en	  áður	  en	  eitt	  aðalverkefni	  

unglingsáranna	  er	   talið	   vera	   að	   skilgreina	   sjálfan	   sig	  og	  byggja	  upp	   sjálfsmyndina.	   Þá	  

geta	  einstaklingar	  lýst	  sér	  á	  mun	  flóknari	  vegu	  en	  áður	  og	  leggja	  þeir	  enn	  meiri	  áherslu	  

á	  samskipti	  og	  hugmyndir	  jafnaldra	  og	  annarra	  á	  þeim	  eru	  farnar	  að	  skipta	  enn	  meira	  

máli	  en	  áður.	  

Rannsóknir	   hafa	   sýnt	   fram	   á	   mikilvægi	   ýmissa	   þátta	   varðandi	   sjálfsmynd	   og	  

sjálfsvirðingu	  unglinga,	  meðal	  annars	  vini,	  skóla	  og	  fjölskylduna.	  Vinir	  eru	  stór	  þáttur	  í	  

lífi	   einstaklinga	   og	   hafa	   rannsóknir	   sýnt	   fram	   á	  mikilvægi	   þeirra.	   Ef	   unglingar	   upplifa	  

jákvæð,	   félagsleg	   viðbrögð	   frá	   vinahópnum	   á	   unglingsárunum	   eru	   þeir	   líklegri	   til	   að	  

þróa	   með	   sér	   betri	   sjálfsmynd.	   Þá	   hefur	   skólinn	   og	   umhverfi	   hans	   einnig	   áhrif	   á	  

sjálfsmyndina	  og	  líðan	  unglinga.	  Rannsóknir	  hafa	  sýnt	  fram	  á	  að	  viðmót	  kennara	  skipti	  

miklu	  máli	  og	  ef	  unglingum	  líður	  vel	  í	  skólanum	  eru	  þeir	  þá	  líklegri	  til	  að	  búa	  yfir	  góðri	  

sjálfsmynd	  og	  meiri	  sjálfsvirðingu.	  	  

Fjölskyldan	   er	   þá	   einn	   stærsti	   mótunarþátturinn	   á	   sjálfsmynd	   unglinga.	  

Sambönd	   foreldra	   og	   unglinga	   skipta	   miklu	   máli	   í	   þróun	   sjálfsmyndarinnar.	   Þar	   eru	  

uppeldishættirnir	   einna	   mikilvægastir	   en	   fjöldi	   rannsókna	   hafa	   sýnt	   fram	   á	   tengsl	  

uppeldishátta	   við	   sjálfsmynd	   og	   sjálfsvirðingu	   unglinga.	   Leiðandi	   uppeldishættir	   hafa	  

verið	  taldir	  árangursríkastir	  varðandi	  velferð	  einstaklingsins	  en	  þeir	  unglingar	  sem	  búa	  

við	  leiðandi	  uppeldishætti	  sýna	  fram	  á	  betri	  sjálfsmynd	  og	  meiri	  sjálfsvirðingu	  en	  aðrir.	  

Þeir	   sem	  búa	   við	   leiðandi	   uppeldishætti	   fá	  mikla	   hlýju,	   hvatningu	   og	   tilfinningalegan	  

stuðning	   frá	   foreldrum	   sínum	   sem	   kemur	   fram	   í	   auknu	   sjálfstæði,	   aukinni	   ábyrgð	   og	  

meiri	   sjálfsvirðingu.	   Leiðandi	   foreldrar	   sýna	   þá	   gjarnan	   fram	   á	   betri	   samskipti	   við	  

unglinga	  sína	  en	  samskipti	  foreldra	  við	  unglinga	  eru	  einnig	  mikilvægur	  þáttur	  varðandi	  

sjálfsmyndina.	  Þeir	  unglingar	  sem	  eiga	  góð	  samskipti	  og	  jákvæð	  tengsl	  við	  foreldra	  sína	  

búa	   yfir	   meiri	   sjálfsvirðingu	   en	   aðrir.	   Þátttaka	   foreldra	   í	   lífi	   afkvæma	   sinna	   er	   því	  

mikilvægur	   þáttur	   í	   þróun	   sjálfsmyndar	   þeirra.	   Blandaðir	   uppeldishættir	   voru	   ekki	  

skoðaðir	   í	   þessari	   ritgerð,	   en	   áhugavert	   væri	   að	   skoða	   hvernig	   þeir	   tengjast	   þróun	  

sjálfsmyndar	  hjá	  unglingum.	  Það	  er	  að	  segja,	  hvernig	  sjálfsmynd	  þeirra	  unglinga	  þróast,	  

sem	  alast	  upp	  með	  móður	  og	  föður	  sem	  notast	  við	  sitthvora	  uppeldishættina.	  Hvernig	  

foreldrar	   sem	   notast	   við	   sitthvoran	   uppeldisháttinn	   fari	   að	   í	   uppeldishlutverkinu	   og	  

hvernig	  það	  hefur	  áhrif	  á	  einstaklinginn.	  	  

Samskipti	  unglinga	  við	  systkini	  eru	  mikilvæg	  líkt	  og	  samskipti	  þeirra	  við	  foreldra.	  

Systkini	  eyða	  miklum	  tíma	  saman	  á	  lífsleiðinni,	  meiri	  en	  með	  nokkrum	  öðrum.	  Örugg	  og	  

góð	  samskipti	  við	  systkini,	  sem	  einkennast	  af	  hlýju	  og	  litlum	  átökum,	  leiða	  til	  aukinnar	  

stjórnar	   á	   tilfinningum	   sem	   síðan	   leiðir	   til	   betri	   sjálfsmyndar	   og	  meiri	   sjálfsvirðingar.	  

Gæði	  systkinasambanda	  á	  unglingsárunum	  eru	  því	  einn	  af	  helstu	  þáttunum	  sem	  stuðla	  

að	  góðri	  andlegri	  heilsu	  og	  velferð	  síðar	  á	   lífsleiðinni.	  Því	  væri	  áhugavert	  að	  rannsaka	  

og	  skoða	  hvernig	  unglingar	  sem	  ekki	  eiga	  systkini	  þróa	  með	  sér	  sjálfsmynd	  sína.	  Hvort	  

aðrir	  þættir	  komi	  þar	  inn	  í	  staðinn	  fyrir	  systkini,	  eða	  hvort	  að	  hlutverk	  foreldra	  skipti	  þá	  

enn	  meira	  máli	  þegar	  um	  engin	  systkini	  er	  að	  ræða.	  	  

Hér	  má	  því	  sjá	  að	  fjölskyldan	  skiptir	  miklu	  máli	  í	  þróun	  einstaklingsins.	  Sá	  þáttur	  

sem	   helst	   stuðlar	   að	   farsælli	   byggingu	   sjálfsmyndarinnar	   er	   góð	   samskipti	   og	   hlýja.	  

Einstaklingar	  með	  mikla	   sjálfsvirðingu	  og	  þar	  af	   leiðandi	  góða	   sjálfsmynd	  eru	  gjarnan	  

félagslega	   sterkari	   en	   aðrir,	   auk	   þess	   sem	   sterk	   sjálfsmynd	   leiðir	   einnig	   af	   sér	   aukið	  

frelsi	  til	  stjórnunar	  á	  eigin	   lífi	  ásamt	  því	  að	  byggja	  upp	  aukna	  hæfni	  til	  að	  takast	  á	  við	  



	   41	  

þau	   vandamál	   sem	   einstaklingar	   munu	   takast	   á	   við	   á	   lífsleiðinni.	   Því	   eru	   þeir	  

einstaklingar	   sem	   búa	   yfir	   góðri	   sjálfsmynd	   betur	   í	   stakk	   búnir	   til	   að	   takast	   á	   við	  

áskoranir	   fullorðinsáranna.	   Miklu	   skiptir	   að	   þróa	   með	   sér	   góða	   sjálfsmynd	   en	  

rannsóknir	   hafa	   sýnt	   að	   góð	   sjálfsmynd	   og	   aukin	   sjálfsvirðing	   séu	   einar	   af	   sterkustu	  

forspám	  um	  ánægju	  og	  hamingju	  á	  lífsleiðinni.	  

Þróun	   sjálfsmyndar	   er	   flókið	   og	   viðkvæmt	   ferli	   og	   getur	   því	   verið	   erfitt	   fyrir	  

foreldra	   að	   átta	   sig	   hvernig	   börnum	   þeirra	   gengur	   á	   þeirri	   vegferð.	   Þetta	   leiðir	  

mögulega	  til	  þess	  að	  foreldrum	  tekst	  ekki	  að	  veita	  viðeigandi	  stuðning	  og	  hvatningu	  en	  

brýnt	  er	  að	  foreldrar	  geti	  áttað	  sig	  á	  hvernig	  stuðningnum	  verði	  best	  við	  komið.	  	  

